
ТОВЬЁГ ҮЙЛДСЭН:




Б.НАРАНТУЯА
Монгол Улсын Их Хурлын 2011 оны намрын ээлжит чуулганы 2012 оны 02 дугаар сарын 08-ны өдөр /Лхагва гариг/-ийн хуралдаан 10 цаг 32 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 

Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 76 гишүүнээс 51 гишүүн ирж, 67.1 хувийн ирцтэй байв. Үүнд: 

Чөлөөтэй: Н.Батбаяр, Ц.Баярсайхан, Л.Болд, Л.Гантөмөр, Ц.Даваасүрэн, Ц.Сэдванчиг, Ч.Улаан, Ө.Энхтүвшин.


Өвчтэй: Ц.Батбаяр, Э.Бат-Үүл, С.Баяр, Даш.Зоригт, Х.Наранхүү, Б.Чойжилсүрэн. 
Тасалсан: Р.Амаржаргал, Б.Батбаяр, Х.Баттулга, Г.Баярсайхан, С.Баярцогт, Л.Гансүх, Х.Жекей, Д.Зоригт, С.Ламбаа, Ш.Сайхансамбуу, С.Эрдэнэ. 

Нэг. “Монгол Улсын 2012 оны төсвийн тухай хуульд нэмэлт, өөрчлөлт оруулах, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд /нэг дэх хэлэлцүүлэг/ 

Хэлэлцэж буй асуудалтай холбогдуулан Монгол Улсын Ерөнхий сайд С.Батболд, Сангийн сайд Д.Хаянхярваа, Байгаль орчин, аялал жуулчлалын сайд Д.Цогтбаатар, Боловсрол, соёл, шинжлэх ухааны сайд Ё.Отгонбаяр, Гадаад харилцааны сайд Г.Занданшатар, Нийгмийн хамгаалал, хөдөлмөрийн сайд Т.Ганди, Хууль зүй, дотоод хэргийн сайд Ц.Нямдорж, Зам, тээвэр, барилга, хот байгуулалтын сайд Ц.Дашдорж, Эрүүл мэндийн сайд Ч.Хүрэлбаатар, Батлан хамгаалахын сайд Ж.Энхбаяр, Монгол Улсын ерөнхий аудиторын орлогч Б.Батбаяр, Төрийн албаны зөвлөлийн ажлын албаны дарга С.Цэдэндамба, Сангийн яамны Төрийн нарийн бичгийн дарга Д.Баттөр, тус яамны Төсвийн бодлогын газрын дарга Б.Батжаргал, Орлогын хэлтсийн дарга Ж.Ганбат, Зарлагын хэлтсийн дарга Б.Нямаа, Төсвийн хөрөнгө оруулалтын хэлтсийн дарга М.Батгэрэл, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ё.Энхсайхан нарын бүрэлдэхүүнтэй ажлын хэсэг байлцав. 


Хуулийн төслүүдийн талаарх танилцуулгыг Монгол Улсын Ерөнхий сайд С.Батболд хийв. 

Танилцуулгатай холбогдуулан Улсын Их Хурлын гишүүн О.Чулуунбат, Д.Тэрбишдагва, Н.Ганбямба, Ч.Сайханбилэг, Х.Баделхан, Л.Гүндалай, З.Энхболд нарын асуусан асуултад Монгол Улсын Ерөнхий сайд С.Батболд, Сангийн сайд Д.Хаянхярваа, Хууль зүй, дотоод хэргийн сайд Ц.Нямдорж нар хариулж, тайлбар хийв.

Улсын Их Хурлын гишүүн Р.Раш, Г.Батхүү, Р.Гончигдорж, Л.Гүндалай, Д.Тэрбишдагва, Д.Ганхуяг, Я.Батсуурь, Н.Ганбямба, З.Энхболд, Н.Энхболд, Ч.Сайханбилэг нар санал хэлэв.

Хуулийн төслүүдийг хоёр дахь хэлэлцүүлэгт бэлтгүүлэхээр Байнгын хороодод шилжүүлэв. 

Уг асуудлыг 12 цаг 32 минутад хэлэлцэж дуусав.

Хоёр. Байнгын хороодын бүрэлдэхүүнд өөрчлөлт оруулах тухай Улсын Их Хурлын тогтоолын төсөл 

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх М.Тайшир нарын бүрэлдэхүүнтэй ажлын хэсэг байлцав. 

Улсын Их Хурлын дарга Д.Дэмбэрэл тогтоолын төслийг танилцуулав. 

Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Д.Дэмбэрэл: Байнгын хороодын бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя. 

Зөвшөөрсөн

38


Татгалзсан 

10


Бүгд


48

79.2 хувийн саналаар тогтоол батлагдлаа.
Бусад. Эцсийн найруулга

Улсын Их Хурлын дарга Д.Дэмбэрэл Байнгын хороодын бүрэлдэхүүнд өөрчлөлт оруулах тухай /12.36 цагт/ тогтоолын төслийн эцсийн найруулгыг уншиж танилцуулав.

Дээрх эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. 

Улсын Их Хурлын гишүүд дээрх тогтоолын эцсийн найруулгыг сонсов.
12.15-12.20 цагт Завхан аймгийн Сонгино сумын Иргэдийн Төлөөлөгчдийн Хурлын төлөөлөгчид, Булган аймгийн Бүрэгхангай сумын Засаг даргын Тамгын газрын албан хаагчид Улсын Их Хурлын чуулганы нэгдсэн хуралдааны үйл ажиллагаатай танилцав. /Нэрсийг хавсаргав./ 
Хуралдаан 12 цаг 40 минутад өндөрлөв.
Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА 




Ц.ШАРАВДОРЖ

Тэмдэглэл хөтөлсөн: 

ХУРАЛДААНЫ ТЭМДЭГЛЭЛ

ХӨТЛӨГЧ 







Б.НАРАНТУЯА

МОНГОЛ УЛСЫН ИХ ХУРЛЫН 2011 ОНЫ НАМРЫН ЭЭЛЖИТ

ЧУУЛГАНЫ 2012 ОНЫ 02 ДУГААР САРЫН 08-НЫ ӨДӨР
(ЛХАГВА ГАРИГ)-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 32 минутад эхлэв.

Д.Дэмбэрэл: Өчигдөр зарлагдсан. Зарим гишүүдэд зар хүрээгүй байгаа юм биш байгаа. Гишүүдийн амар амгаланг айлтгая. Улсын Их Хурлын намрын ээлжит чуулганы 2012 оны 02 дугаар сарын 08-ны өдрийн нэгдсэн хуралдаан ирц хангагдсан байна. Нээснийг мэдэгдье. 


Хуралдаанаар Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд, нэг дэх хэлэлцүүлэг,


Байнгын хорооны бүрэлдэхүүнд өөрчлөлт орох нэг асуудал бий. Тэр тогтоолын төсөл ороод ирвэл тэрийг хэлэлцье. Ийм хоёр асуудал хэлэлцэнэ. Хэлэлцэх асуудалдаа оръё. 


Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуулийн төслийн нэг дэх хэлэлцүүлгийг явуулъя. Төсвийн төслийн талаарх илтгэлийг Монгол Улсын Ерөнхий сайд С.Батболд танилцуулна. Индэрт урьж байна. 


С.Батболд: Улсын Их Хурлын дарга, эрхэм гишүүд ээ, 


Улсын Их Хурлаас Засгийн газрын бүтэц, бүрэлдэхүүнд өөрчлөлт оруулахтай холбоотой гаргасан шийдвэрийг хэрэгжүүлэх, төсвийн байгууллагын албан хаагчдын цалин, нийгмийн даатгалын болон нийгмийн халамжийн сангаас олгох тэтгэвэр, зарим тэтгэмжийг 2012 оны 02 дугаар сарын 01, 5 дугаар сарын 01-нээс үе шаттай нэмэгдүүлэх талаар хөдөлмөр, нийгмийн зөвшлийн гурван талт улсын хэлэлцээрт тусгагдсан зорилтыг хэрэгжүүлэх шаардлага бий болсны улмаас төсвийн тодотголыг боловсруулан танилцуулж байна. 


Улсын төсөвт 2010 оны 01 дүгээр сард улсын төсөвт импортын барааны татварын орлогоор 29.1 тэрбум төгрөгийн орлого төвлөрч байсан бол 2011 оны 01 дүгээр сард 69.3 тэрбум төгрөг орлого төвлөрсөн нь өмнөх оны мөн үеэс хоёр дахин нэмэгдсэн байна. 2012 оны 01 дүгээр сарын урьдчилсан гүйцэтгэлээр 109.1 тэрбум төгрөгийн орлого импортын орлогоор төвлөрсөн нь 2011 оны мөн үеийнхээс 1.6 хувиар 6 дахин өссөн байна. Иймд 2012 оны хүлээгдэж байгаа гүйцэтгэлээр импортын барааны нэмэгдсэн өртгийн албан татварын орлого 115.4 тэрбум төгрөгөөр, гаалийн албан татварын орлого 49.9 тэрбум төгрөгөөр, улсын төсвийн тэнцвэржүүлсэн орлого нийт 161.5 тэрбум төгрөгөөр нэмэгдэхээр байна. 


Монгол Улсын 2012 оны төсөв, Нийгмийн даатгалын сангийн 2012 оны төсөвт төсвийн байгууллагын албан хаагчдын цалинг 4 дүгээр сарын 01-ний өдрөөс болон 10 дугаар сарын 01-ний өдрөөс хоёр үе шаттай нэмэгдүүлэхээр, Нийгмийн даатгалын болон Нийгмийн халамжийн сангаас олгох тэтгэвэр, зарим төрлийн тэтгэмжийг 3 дугаар сарын 01-ний өдрөөс болон 5 дугаар сарын 01-ний өдрөөс нэмэгдүүлэхээр тусгасан байгаа. 


Төсвийн байгууллагын албан хаагчдын цалин, Нийгмийн даатгалын болон Нийгмийн халамжийн сангаас олгох тэтгэвэр, зарим төрлийн тэтгэмжийг үе шаттай нэмэгдүүлэх хугацааг 02 дугаар сарын 01-ний болон 5 дугаар сарын 01-ний өдөр байхаар наашлуулан тогтооход улсын төсөвт нийт 161.5 тэрбум төгрөг, нийгмийн даатгалын сангийн төсөвт 13.9 тэрбум төгрөг, орон нутгийн төсөвт 8.8 тэрбум төгрөг нэмж шаардагдаж байна аа. 


Монгол Улсын 2012 оны төсвийн тухай хуулиар Монгол Улсын Тэргүүн Шадар сайдын төсвийн багцад нийт 48.5 тэрбум төгрөг батлагдсан бөгөөд үүнээс 32.7 тэрбум төгрөг урсгал зардалд 15.8 тэрбум төгрөгийн хөрөнгө оруулалтын зардалд тусгагдсан байна. Засгийн газрын бүтцэд өөрчлөлт орсонтой холбогдуулан Монгол Улсын Тэргүүн шадар сайдын төсвийн багцаас Хууль зүй, дотоод хэргийн сайдын төсвийн багцад 26.3 тэрбум төгрөгийн урсгал зардал, 1.9 тэрбум төгрөгийн хөрөнгө оруулалтын зардлыг, Монгол Улсын Шадар сайдын төсвийн багцад 6.4 тэрбум төгрөгийн урсгал зардал, 13.9 тэрбум төгрөгийн хөрөнгө оруулалтын зардлыг тус тус шилжүүллээ. 


Монгол Улсын 2011 оны урьдчилсан гүйцэтгэл, төсвийн нийгэм, эдийн засгийн үзүүлэлтүүдэд гарч байгаа өөрчлөлтүүд, Улсын Их Хурлын шийдвэрийг хэрэгжүүлэхтэй холбоотой дээрх өөрчлөлтүүдийг тусгахад нэгдсэн төсвийн нийт тэнцвэржүүлсэн орлого 177.9 тэрбумаар нэмэгдэж, 6 их наяд 3.6 тэрбум төгрөг, нэгдсэн төсвийн нийт зарлага 158.3 тэрбум төгрөгөөр нэмэгдэж, 6 их наяд 467.7 тэрбум төгрөг нэгдсэн төсвийн тэнцвэржүүлсэн орлогоор тооцсон нийт тэнцэл 464.1 тэрбум төгрөгийн алдагдалтай буюу дотоодын нийт бүтээгдэхүүний 3 хувьтай тэнцэхээр байна. 


Улсын Их Хурлын эрхэм гишүүд ээ, 


Монгол Улсын 2012 оны төсвийн тухай хуульд өөрчлөлт оруулах тухай хуулийн төсөл, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төсөл, тэдгээртэй холбогдуулан бусад хууль тогтоомжид өөрчлөлт оруулах тухай төслүүдийг боловсруулан танилцуулж байгааг хүлээн авч шийдвэрлэж өгөхийг хүсье. Баярлалаа. 


Д.Дэмбэрэл: Баярлалаа. Төсвийн талаар Ерөнхий сайдын илтгэлтэй холбогдуулан асуух асуулттай гишүүн байна уу? З.Энхболдыг оруулъя. Энэ төсөвтэй холбогдуулан сая Ерөнхий сайд илтгэлээ. Засгийн газраас санаачлан боловсруулж, 2012 оны 02 дугаар сарын 01-нд Улсын Их Хуралд өргөн мэдүүлсэн Засгийн газарт зарим эрх олгох тухай хуулийн төсөл болон Төсвийн тухай хуулийн зарим зүйл, заалтыг хүчингүй болсонд тооцох тухай хуулийн төсөл, Тогтоолд өөрчлөлт оруулах тухай Улсын Их Хурлын тогтоолын төслүүдийг эргүүлэн татан авч байгаагаа мэдэгдэж байна гэж Монгол Улсын Ерөнхий сайд С.Батболд Улсын Их Хуралд албан тоот ирүүлсэн байна. Дээрх урьд нь ийшээ төсвийн талаар ирүүлсэн хууль, тогтоолуудыг Засгийн газар ийнхүү татан авчээ. Ийм учраас бид нар Төсвийн хуулиудыг хэлэлцэх болж байна. О.Чулуунбат гишүүн асуултаа тавья. 


О.Чулуунбат: Баярлалаа. Энэ өдрийн мэндийг гишүүддээ хүргэе. Тэгээд Ерөнхий сайд сая танилцууллаа л даа. Энэ гурван талын хэлэлцээр тохиролцооны дагуу бид нар яахын аргагүй, цалин, тэтгэвэр, тэтгэмжийн нэмэх ийм шаардлага гарч байгаа. Гэхдээ энэ нэгдүгээр улирлын нэгдүгээр саруудад ер нь урьд жилүүдэд нэлээн том том импортын өсөлтүүд гарч байсан. эдийн засгийн өсөлтөөсөө, манай худалдааны өсөлтөөсөө ч энэ гарч байсан байж болно. Гэхдээ би энэ жилийн энэ өсөлтийг бол нэг их тийм итгэж найдаад байхаар өсөлт биш болов уу гэж бодоод байгаа юм. Энэ бол ханшийн зөрүүний өсөлт маш их том байгаа. Энийг хэр тооцсон бэ? Яагаад гэвэл жилийн явцад бас төсвөөс гадаадаас худалдаж авах зөндөө олон тоног төхөөрөмж, импортын зардал байгаа. Энэ дээр чинь ахиад энэ ханшийн зөрүүний зардал чинь нэмэгдээд ороод ирнэ. Бид нар энэ дөнгөж эхний сарын импортын энэ зөрүүндээ найдаад ийм том тодотгол хийгээд байх юм бол дараа саруудад нөгөө төсвийн зардлаар худалдаж авах импортын зардал дээрээ бас маш ихийг нэмж зардал гаргах болно. Нэг ийм асуулт байна. 


Хоёрт, энэ төсвийн тооцоо хийж байхад ер нь ханшийг Сангийн яам өөрөө тооцож гаргасан уу? Монголбанктай хамтарч гаргасан уу? Миний санаж байгаагаар миний авсан мэдээллээр 2012 оны төсвийг боловсруулахдаа батлахдаа бид ханшийг 1199, 1200 орчим төгрөгөөр авсан байгаа. Одоо бол газар, тэнгэр шиг өөр ханш байгаа. Энийг бид нар ер нь дараа яаж зохицуулах юм бэ? Баярлалаа. 


Д.Дэмбэрэл: Ерөнхий сайд, бусад сайдууд хариулах бол та нэрлээд хэлчих. 


С.Батболд: Бараг үндсэндээ өөрөө бас тодотгоод хэлчихлээ дээ. ер нь эдийн засгийн, макро эдийн засгийн тэнцлүүдийг хангах, энд бас нэлээн үндэслэлтэй, судалгаатай хандах, тэр дотроо эдийн засгийн өсөлт, үүнийг бас нэлээн тийм нухацтай тооцоог авч үзэх ёстой гэдэгтэй санал нэг байгаа. Яагаад гэвэл энэ нөхцөл байдал маань бас тийм сайхан өөдрөг эерэгээр төсөөлөөд байх тийм боломжийг бас бидэнд хараахан дотоод талдаа ч, гадна талдаа ч олгохгүй байгаа л даа. Гэхдээ тодорхой бас ийм өсөлтүүд байна гэдгийг би сая хүлээгдэж байгаа энэ импортын бараан нэгдсэн албан татварын орлогын өсөлт, бусад юугаар бас тоолж хэллээ. Гэхдээ бидний энэ оруулж ирж байгаа төсвийн тодотгол бол үүнтэй холбоотой биш. Энэ бол сая Засгийн газрын бүтцэд өөрчлөлт орлоо. Тэргүүн Шадар сайдын багцыг бид холбогдох бусад багц руу Хууль зүйн сайд болон Шадар сайдын багц руу шилжүүлэхтэй холбогдсон хуулийн дагуу зайлшгүй хийх ёстой асуудал байна. Нэгд. 

Хоёрт, энэ гурван талт нийгмийн зөвшлийн хүрээнд хэлэлцээр тусгагдсан энэ зорилтыг бол хамтарсан Засгийн газрын үед бид байгуулсан байгаа. Тэгээд энийг цаг хугацааны хувьд гарцаагүй бид шийдвэрлэх ёстой. Шийдвэрлэх асуудлыг бид боловсруулж, холбогдох судалгаа, тооцоог нь хийгээд, хуулийн дагуу төсвийн тодотгол оруулж байгаа юм. Ажлын хэсгийн нөхдүүд саяын ханшийн болон бусад судалгаа, үндэслэлтэй холбоотой мэдээллийг өгөх нь зүйтэй. 

Д.Дэмбэрэл: Одоогоор энд Улсын Их Хурлын чуулганы хуралдаанд сайдууд хүрэлцэн ирсэн байна. Цэдэндамба – Төрийн албаны зөвлөлийн ажлын албаны дарга, Батжаргал – Сангийн яамны Төсвийн бодлогын газрын дарга, Ганбат – мөн яамны Орлогын хэлтсийн дарга, Нямаа – Зарлагын хэлтсийн дарга, Батгэрэл – Төсвийн хөрөнгө оруулалтын газрын дарга нар оролцож байна. Хэн хариулах уу? Д.Хаянхярваа дарга 

Д.Хаянхярваа: Чулуунбат гишүүн ханшийн өөрчлөлтөөс болж нэлээн өсөлт гарах нь байна аа. Тийм учраас гаалийн импортын албан татвар, ер нь гаалийн татвар нэмэгдэх байх аа, энийг ер нь та нар төсөв тооцохдоо хэр тооцсон бэ гэж ийм асуулт асуусан. Тэгэхээр ер нь бол  төсөв тооцоход бол бид нар 1199 төгрөг байхаар төсвийг тооцсон. Сая төсийн тодотголыг хэлэлцэхдээ ханшийн өөрчлөлтийн талаар бол энэ талаар ер нь авч үзээгүй байгаа. Өчигдрийн мэдээгээр бол 1355 хүрч, валютын ханш бол өдрөөс өдөрт жаахан бууж байгаа. Ханшийн өөрчлөлтийг бол төсвийг хэлэлцэх үедээ бол Монголбанктай биш, Хөгжил шинэтгэлийн хороотой хамтарч тооцож ийм байдлаар төсвийг тооцож хийсэн. Цаашид мэдээж манай импортын гаалийн нэмэгдсэн өртгийн албан татвар, гаалийн татвар нэмэгдэх нь манай Оюу толгойн бүтээн байгуулалт бол энэ онд гадаадаас оруулж ирэх тоног төхөөрөмж энэ тэр нэлээн оргил үедээ байх учраас нэлээн нэмэгдэх ийм хандлагатай байгаа. Энд мэдээж ханш бас бусад оруулж ирэх бараа, бүтээгдэхүүний тоо хэмжээ нэмэгдэх, биет хэмжээгээрээ нэмэгдэх үзүүлэлт байгаа учраас ингэж тооцсон. 

Д.Дэмбэрэл: Баярлалаа. Д.Тэрбишдагва гишүүн 

Д.Тэрбишдагва: Энэ 2012 оны 02 дугаар сарын 01, 5 дугаар сарын 01-нээс үе шаттай нэмэгдүүлэх талаар гурван талт улсын тусгагдсаны дагуу хэрэгжүүлэх шаардлагатай болсон үүднээс тодотгол хийж байна гэж нэгдүгээрт ойлголоо. Тэгэхээр энэ 02 сарын 01 болчихсон. Сая Ерөнхий сайдын хэлж байгаагаар бол 161 тэрбум төгрөг төсвийн тэнцвэржүүлсэн орлогоор нэмэгдэх юм байна. Энэ 01 дүгээр сарын урьдчилсан гүйцэтгэлээр татварын орлого нь 109 гээд овоо мөнгөнүүд нэмэгдэж байгаа юм байна л даа. Тэгээд энийг яг одоо энэ төсвийн тодотгол хэлэлцсэний дараа яг хэдэнд 02 сарын 01 өнгөрлөө, гэхдээ яг 02 сардаа багтаагаад хэдэнд өгөх вэ гэдгийг нэгд асуумаар байна. 

Хоёрт, энэ төсвийн тодотголоор энэ асуудал байна. Өөр нэг асуудал ярьж болох уу гэж Ерөнхий сайд, Сангийн сайдаас асуумаар байгаа юм. Энэ бензин шатахууны асуудлыг сүүлийн хэдэн жил ярилаа. Улсын Их Хурлаар дөрвөн удаагийн шийдвэр гаргасан байгаа юм. Улсын Их Хурлаар дөрвөн удаагийн шийдвэр, Засгийн газраас гурван удаагийн тогтоол гаргасан. Өөрөөр хэлбэл, Улсын Их Хурал, Засгийн газраас долоон удаа шийдвэр гаргаад энэ бензин шатахууны тогтворжилттой холбоотой асуудлыг ярьж байдаг юм байна лээ. Тэгэхээр сая энэ бензин шатахууны асуудлаар ажил хариуцсан яамдаас асуухаар улсын төсөвт мөнгө суулгаад өгдөг, төсөв дээр суулгаж өгдөггүй ээ. Одоо нэг 27 тэрбум ч гэлүү, 20-н хэдэн тэрбум төгрөгийн асуудал шийдэх юм бол энэ ойрын хугацаанд шатахуун хадгалах агуулахтай болох асуудал яригдаад байгаа юм. Мөнгө байхгүй. Мөнгө тусгаж өгдөггүй. Их Хурлаас дөрвөн удаа, Засгийн газраас гурван удаа долоон удаа шийдвэр гараад ерөөсөө энэ жил болгон тусгаж өгдөггүй. Тэгээд жил болгон бензин шатахууны өсөлт ярьдаг. Тэрнээс болоод барааны үнийн өсөлтийн асуудал ярьдаг. 

Тийм учраас овоо орлогонууд чинь овоо нэмэгдээд байгаа юм бол өнөөдөр энэ төсвийн тодотголоор энэ асуудлыг яриад, шатахууны агуулах саванд жил болгон оруулж ирдэг энэ мөнгийг нь шийдээд өгч болохгүй юм уу? Төсвийн тодотгол дээр ийм асуудал ярьж болох уу, болохгүй юу? Тэгэхгүй бол энэ чинь мөнгө нь суулгаж өгөгдөөгүй гээд жил болгон яриад байдаг. Тэгэхээр энэ асуудал бол маш чухал асуудал болоод байгаа шүү. Тэгээд үүний асуудал 20-н хэд билүү, 30-н тэрбум төгрөгийн асуудал яригддаг юм байна лээ. Энэ чинь одоо 100, 100-гаар нь орлого нь нэмэгдэнэ гэж яриад байх юм. Энэ асуудлыг ярьж болох уу? Энэ асуудлыг өнөөдөр оруулж болохгүй юм уу гэсэн ийм асуулт байна. 

Д.Дэмбэрэл: Д.Хаянхярваа сайд 

Д.Хаянхярваа: Тэгэхээр Тэрбишдагва гишүүн энэ цалин, хөлсийг энэ 02 сарын 01-нээс гэсэн. энэ хугацаандаа нэмэгдэх үү гэж. Хэрэв өнөөдөр бид нар энэ төсвийн тодотголоо хэлэлцээд төсвийн тодотголыг эцсийн шатандаа хэлэлцсэний дараагаар бол 02 дугаар сардаа багтаан цалин, хөлсийг нэмэгдүүлсэн хэлбэрээр нь олгоно гэж ойлгож болно. Ямар ч байсан одоо олгоно. Боломж бол байгаа гэж үзэж байгаа. 

Бензин шатахууны хувьд бол ийм. Ер нь өнгөрсөн жилийн үлдэгдэл нөөцийн шатахуун бэлдэх 5 тэрбум төгрөгийн хэрэглэх бололцоо байгаа. Энэ жил 17 тэрбум төгрөг, өөр бас 5 тэрбум төгрөгийн бензин шатахууны үнийн эрсдэлээс хамгаалахад чиглэгдсэн ингээд 22 тэрбум төгрөгийн асуудал байгаа юм. Тэгэхээр энэ удаад бид нар ер нь тэр нефтийн агуулах барих юун дээр бол 750 сая төгрөг тавигдсан. Одоогийн байдлаар бол 30-50 хоногийн нөөц байна гэж нефть импортлогч компаниуд бол бид нарт мэдээллээ өгч байгаа. 

Ер нь цаашид мэдээж бензин шатахууныг нөөцлөх тухай асуудал дээр бол анхаарах ёстой. Тэгэхгүй бол 3 сараас хойш ОХУ-д нефть бүтээгдэхүүний үнэ нэлээн өсөх ийм хандлагатай байгаа гэдэг ийм мэдээллийг өгч байгаа. Тэгэхээр энэ 22, одоо байгаа ашиглах боломжтой ашиглах бололцоотой байгаа 22 тэрбум төгрөгийн хүрээн дотор энэ шатахууны агуулах барих асуудал, тэгээд нөөцийг бэлтгэх тухай асуудлаа бол эхний ээлжинд шийдэх бололцоо бас байгаа. Тийм учраас энэ тодотголоор бол бид нар бензин шатахууны асуудал дээр юм нэмж суулгаагүй ээ гэж ойлгож болно. 

Д.Дэмбэрэл: Тодруулъя. 

Д.Тэрбишдагва: Бензин шатахууны асуудал дээр чинь агуулахын асуудлыг яриад, тэгээд нөгөө агуулахыг нь нөгөө бензин импортлогч компаниудын саванд хадгалдаг, тэнд тэгээд баахан мөнгө төлдөг, тийм юм гараад, шалгалт хийгээд, жигтэйхэн юм болсон шүү дээ. тэгэхээр одоо энэ бензин агуулах энэ сүүлийн 4, 5 жил яриад, 7 шийдвэр гарсан байж байхад энэ агуулах савныхаа мөнгө төгрөгийг энэ дээр ярьж шийдэж болохгүй юм уу? Одоо болно гэвэл 4, 5 сард улсын нөөцийн агуулахтай болно гэж үзэх юм уу, эсхүл агуулахын мөнгө байгаа юм уу? Байхгүй юм бол энэ асуудлыг яримаар байна. 

Д.Хаянхярваа: Нөгөө үнэ тогтворжуулах зөвлөл гэж энэ дээр ажиллах зөвлөл гэж байгаа. Энэ дээр бид нар яригдаад ажлын төлөвлөгөө гэж бол гаргасан байгаа. Тэгэхээр тэр ажлын төлөвлөгөөн дотор ойрын хугацаанд энэ нефть бүтээгдэхүүнийг хадгалах агуулах савнуудыг барья гэдэг чиглэлээр тэр төлөвлөгөөнд тусгасан байгаа. Тэгэхээр энэ жил бол энэ савыг барихад мэдээж тодорхой хугацаа хэрэгтэй. Энэ жил ажлыг бол эхлүүлж эхний 30-н мянган тонн билүү, хэдэн тонн билээ? Эхний 30-н мянган тонны агуулахыг бол энэ жил барьж эхэлнэ. Тэр хөрөнгө санхүүг бол шийднэ гэж бодож байгаа. Байгаа. төсөвт байгаа. 

Д.Дэмбэрэл: Баярлалаа. Н.Ганбямба гишүүн 

Н.Ганбямба: Баярлалаа. Энэ төлөвлөсөн ёсоор цалин, тэтгэврийнхээ нэмэлтүүдийг хийхээр зохицуулалтууд хийгдэж байна гэж бодож байгаа. Тэрнээс төсвийн тодотгол бол тодотголын хэмжээнд хийхэд бол бас зохицуулах юмнууд нэлээн байсан. Гэхдээ нэгэнт одоо энэ асуудлыг өнөөдөр тодотголоороо хийгээд гаргах гэж байгаа учраас энэ цалин, тэтгэврийн нэмэлттэй холбогдуулан ганцхан асуудлыг хөндөх гээд байна л даа. Инфляцийг зохицуулах тийм дагавар юмнууд орж ирж болоогүй юу? Ялангуяа инфляцийн гол хэдэн сагсны бүтээгдэхүүн дотор анхаарал хандуулсан зарим нийлүүлэлтийг нэмэхээр янз бүрийн механизмуудыг давхар оруулж ирэх нь энэ өнөөдрийн төсвийн тодотголыг хэлэлцэх хамгийн гол асуудал болоод байгаа юм. Одоо энэ хаврын инфляцийг яаж төсөөлж, урьдчилж авах арга хэмжээнүүд нь юу байгаа юм? Импортын инфляцийг тогтоон барих ямар арга байна гэх мэтчлэнгээр маш олон зүйлүүд байгаа юм. 

Эдийн засгийн өсөлт бол зөвхөн юу л даа. Энэ тоон өсөлтүүд их орсон. Хоёр толгой Оюу толгой, Таван толгой руу баахан тоног төхөөрөмжүүд, экспорт, импортын тоонууд нэмэгдсэн болохоос биш, энэ 10, 20 хувийн өсөлт бол ард түмнийхээ амьжиргаанд нялзахгүй байгаа юм. Хөдөө очихгүй байгаа юм, айл гэрийн хаалгаар очихгүй байгаа юм. Тийм учраас одоо эдийн засгийн бүтцийг өөрчлөх асуудал бол төсвийн тодотгол ч бай, төсвийн хэлэлцэх нэг зүйл, заалт болгон чинь энэ эдийн засгийн бүтцийг яаж эрүүл гольдрогонд оруулах уу гэдэг рүү явах ёстой. Өнөөдрийн хувьд бол хамгийн гол юм бол инфляци. Яаж энэ инфляцийг барих вэ. Цалин, тэтгэвэр нэмэхэд бол зөвхөн мөнгө орлогыг нэмж байгаа асуудал. Мөнгөн орлогыг 50 хувиар нэмэхэд, юмны үнэ 60 хувиар нэмэгддэг. Энэ утгаараа хүн амын бодит орлого 10 хувиар буурдаг. 

1990 оноос хойш цалин, тэтгэвэр 136 дахин нэмэгдээд байхад юмны үнэ 154 дахин нэмэгдсэн байна. Энэ 18 хувийн зөрүү бид нар хүн болгон халааснаасаа түрийвчнээсээ өврөөсөө алдаж байгаа юм. Энэ хэмжээгээр худалдан авах чадвар буурдаг, энэ хэмжээгээр амьжиргааны түвшин доошилдог. Тэгэхээр энэ инфляцигүйгээр энэ цалин, тэтгэврийн нэмэлтийг өсгөх нь энэ өнөөдөр төсвийн батлах гол ажил маань энэ дээр төвлөрнө. Түүнээс мөнгөн орлогыг тэдэн хувиар нэмнэ гэдэг бол юу ч биш ээ. Энэ бол зохицуулж болох эд. Бонд гаргаад ч гэсэн болно. Ганцхан инфляцигүй нэг оронтой тоон дотор инфляцийг барих замаар яаж энэ цалин, тэтгэврийн нэмэлтийг нэг орон тоон дотор инфляцийг барьж нэмэх үү гэдэг асуудлыг яаж шийдэх вэ? Өнөөдрийн тодотголоор бол давхар үүнтэйгээ цуг хэлэлцмээр байдаг. Тэгэхгүйгээр бол үндсэндээ хүн амын мөнгөн орлогод баярладаг улсууд байгаа биш шүү дээ. Бодит орлого гол байхгүй юу. Хүн амын мөнгөн орлого өсөхийн хэмжээгээр бодит орлого буурна гэдэг бол аюултай үзэгдэл шүү дээ. Тийм учраас хүн амын бодит орлогыг энэ цалин, тэтгэврийн нэмэлт өсгөж чадах уу, үгүй юу? Эсхүл юмны үнийн өсөлт илүү яваад хүн амын бодит орлого буурах уу гэдгийг тооцоолж орж ирэх ёстой. 

Зүгээр нэг тоо батлаад гардаг, бие биенээ хуурдаг, энэ тоо бол ерөөсөө хүн амын амьжиргаанд нялзахгүй бол ийм тоо батлаад ч цаг гарздахын нэмэр шүү дээ. Тийм учраас инфляцийг яаж энэ хаврын инфляцийн гал дундуур бид гарах вэ? Ерөөсөө энэ төсвийг би Сангийн яамнаас асуумааргүй байна. Удирдлагуудаас нь асуумаар байна. Энэ одоо баталсан төсвийг чинь Сангийн яамныхан хийсэн шүү дээ. Инфляцийн бүр гал бадраасан өөхшүүлсэн, инфляцийг өдсөн ийм төсөв батлаад явж байгаа. Одоо бид нар тодотгол хийхдээ энийг бас л засахгүй бол болохгүй шүү дээ. Тэгээд ямар арга хэмжээ авахаар байгаа юм? Нийлүүлэлтийн хувьд юу хиймээр байгаа юм? Инфляцийг барьдаг өөр эдийн засгийн механизмуудаас давхар орж ирсэн юм харагдахгүй байгаа байхгүй юу. 

Тийм учраас би энэ дээр инфляци дээр ямар арга хэмжээ авах гэж байгаа юм бэ? Одоо яах вэ, 161 тэрбум төгрөгийг батлаад ингээд гаргаад тавилаа. Давхар юмны үнэ өсөхгүй байх ямар арга байна вэ гэж байгаа. Энэ бол эдийн засгийн арга механизмуудаар хийж болох зүйл. Тэгээд энэ дээр тийм санаа байна уу? Тийм сэтгэл байна уу? Тийм зорилго байна уу? Тийм төлөвлөгөө байна уу? Байвал ямархуу механизмууд авч явуулах вэ гэж асуух гээд байна. 

Д.Хаянхярваа: Тэгэхээр инфляцийн асуудал бол мэдээж бас хүнд асуудлын нэг. Яах аргагүй байхгүй, эдийн засгийн энэ их өндөр өсөлттэй үед бол эдийн засгийн өндөр өсөлтийг дагаж инфляци бол байнга өсдөг ийм хандлагатай байдаг. Тийм болохоор энийг инфляцийг хязгаарлаж барих тухай асуудал бол мэдээж яг мөнгөний бодлогын хувьд чухал асуудал. Зүгээр өнөөдөр бид нар энэ үнийг тогтвортой байлгах чиглэлээр бол Засгийн газрын түвшинд нэлээдгүй зүйлийг хийж оролдож байна. Тодорхой төлөвлөгөө гаргаад ажиллаж байгаа гэдгийг би түрүүн хэлсэн. 

Ер нь инфляцид нөлөөлөөд байгаа гол хүчин зүйлүүд бол мэдээж энэ бензин шатахууны үнэ, тэгээд гол нэрийн хүнсний бараа, бүтээгдэхүүний үнийн асуудлууд бол голлож нөлөөлдөг. Тэгэхээр энийг хязгаарлаж барих тухай асуудлаар бол Засгийн газар, Нийслэлийн Засаг даргын Тамгын газар, тэгээд бусад хэрэглэгчдийн эрх ашгийг хамгаалах нийгэмлэг эд нар гээд бусад төрийг бус байгууллагуудтай бол ажиллаж байгаа. Бензин шатахууны хувьд би түрүүн хэлсэн. Ер нь нөөц бол 30-50 хоногийн нөөцтэй байгаа. Ингээд энэ үнийг одоогийн байгаа тогтвортой түвшинд яаж барих уу, ер нь үнийг буулгаж болох максимум түвшин хэд байна вэ гэдэг дээр нефтийн импортлогч компаниудтай бол ярьж байгаа. Тухайн үеийн үнэ өссөнтэй холбогдуулан энд ямар үнээр гаднаас тэр үед гэрээ хийж нефть бүтээгдэхүүнийг оруулж ирсэн байна, тэр үеийн үнийн өсөлтөд тэр өөрсдийнх нь оруулж ирсэн тухайн үеийн долларын ханштай харьцуулаад үзэх юм бол ямар түвшинд байна гээд олон судалгааг бол хийж үзэж байна. 

Ер нь одоо ингээд энэ хоёр сардаа багтаан мэдээж нефтийн нөөцийг бий болгох чиглэлээр бол эхний ээлжинд анхаарч ажиллаж байгаа. Энэ дээр би түрүүн хэлсэн. Ямар ч байсан, эхний ээлжинд 10 орчим тэрбум төгрөгийг гаргаж зарцуулах ийм бололцоо нөхцөл нь байгаа учраас нефть дээр бол ийм арга хэмжээ авна. Мах, махан бүтээгдэхүүний хувьд мэдээж бид нар энэ хөдөө, орон нутагт байгаа, нийслэлд байгаа энэ нөөцөлсөн махнуудын тооцоо судалгааг авсан. Ингээд нэг ойролцоогоор 10 орчим мянган тонн махыг одоо худалдаанд тодорхой хуваарьтайгаар гаргаж, аль болох өсгөхгүй байх талаас нь анхаарч ажиллаж байгаа. 

Ер нь цалин нэмэгдсэнтэй холбогдуулан бусад өргөн хэрэглээний бараа, бүтээгдэхүүний үнэ нэмэх нэмэгдэх тухай асуудал дээр бол бүх талаар энэ хэрэглэгчдийн эрх ашгийг хамгаалах нийгэмлэг, үйлдвэрчин гээд олон байгууллагуудтай бол ярьж санал солилцож зөвлөлдөж байгаа юмнууд бол нэлээн бий гэж хэлмээр байна. 

Д.Дэмбэрэл: Ч.Сайханбилэг гишүүн 

Ч.Сайханбилэг: Баярлалаа. Ерөнхий сайдаас эхлээд нэг зүйл асуух гэсэн юм. Асуухаасаа өмнө нэг жижигхэн юу ярихгүй бол болохгүй байх. Хоёр намын бүлэг хамтарсан ажлын хэсэг гаргаад, энэ 2012 оны төсвийн хуулийг ярьж байхад бид бүхэн бас нэлээн хэцүүхэн зөвшилцөөнүүдийг ойлголцлыг хийх гэж бол нэлээн удаан ажилласан. Энэ ажлын хэсгийг тэр үед Төсвийн байнгын хорооны дарга байсан, одоо Сангийн сайд Хаянхярваа гишүүн ахлаад нэлээн зовлонтой зөвлөлдөөнийг хийсэн. Их Хурал дээр шийдвэр бол их хэцүү гарсан. Цалин нэмэх асуудлыг 4 сарын 01, 10 сарын 01 болгож хойшлуулсан. Үнэхээр тийм нөхцөл байдал үүссэн. Бид нар улс төрөө бодохгүй, улс орныхоо эрх ашгийг бодно гэж ажлын хэсэг дээр бол аль аль талаасаа энэ үндсэн зарчим тавьж байж асуудлыг шийдсэн. Энэ бол 12 сарын 01-нд болсон явдал. 

Дараа нь 12 сарын 31-нд Монгол Ардын нам шинэ жилийнхээ баярыг өргөн дэлгэр тэмдэглээд, Үйлдвэрчний эвлэлүүдийн холбооны ерөнхийлөгч Ганбаатар гэж хүн Монгол Ардын намын Алтан сарнай гэдэг шагналыг авсан байгаа. Дараа нь 01 сарын 05-нд бензин шатахууны үнэ гэнэт нэмэгдсэн. ажлын хэсгийн дүгнэлтээр одоо Монголбанкны буруутай үйл ажиллагаа, нефть импортлогч компаниудын бас буруутай үйл ажиллагаанаас шалтгаалж энэ үнэ гэнэт өссөн, үндэслэлгүй өссөн гэдэг ийм дүгнэлт гарсан байгаа. Энэ дээр Монгол Ардын намын ажлын хэсгээс орж ажилласан гишүүд гарын үсгээ өнөөдөр хүртэл зурахгүй явж байгаа. 

Дараа нь 01 сарын 05-нд үнэ нэмэгдсэний дараа 01 сарын 10-даар үйлдвэрчний эвлэлүүд жагсаалаа хийсэн. Тэгээд гурван талт хэлэлцээр хийж байна гэдгээр тухайн үед Нийгмийн хамгаалал, хөдөлмөрийн сайд, Ерөнхий сайд, Ганбаатар гурав сууж байгаад энэ зөвшилцөөнийг хийсэн. Тэгээд Их Хурал руу одоо орж ирж, тулгалт хийж байгаа гэсэн үг. Ямар үнэтэй Алтан сарнай шагнал татвар төлөгчдийн мөнгөөр хийх гэж байгаа гэдгийг эндээс харагдаж байгаа байх. 173 тэрбум төгрөгөөр Улсын Их Хурал дээр хоёр бүлэг нэлээн удаан сарын хугацаанд зөвлөлдөж байж хийсэн энэ тохиролцоо өнөөдөр эвдэгдэж байна. 

Санаачлагч нь Засгийн газар байж магадгүй гэдэг хардалт яг энэ цаг хугацааны үйл явдлуудаас үнэхээр төрж байгаа юм. Их Хурал дээр ингэж арай гэж тохирсон ийм зүйлээ Засгийн газар санаачилгаараа тэгээд гуравдагч этгээдүүдийг оролцуулсан нэлээн тийм зохион байгуулалттай юм шиг ийм асуудал орж ирж байгааг нь өөрөө бол маш буруу прецедент Улсын Их Хурлын ялангуяа энэ төсөв баталж байгаа онцгой эрх рүү халдсан ийм халдалт гэж үзэж байгаа юм. Энэ нь өөрөө Ерөнхий сайдын байр суурийг энэ чиглэлээр сонсмоор байгаа юм. Үнэхээр Их Хурал дээр ингэж гарсан шийдвэрийг, ялангуяа төсөв дээрээ эргэж Засгийн газар нь задалж ингэж орж ирэх нь өөрөө зөв үү, үгүй юу? 

Дараагийн нэг зүйл нь Цагаан сарын өмнө тэртээ тэргүй бид нар уламжлалаараа инфляци нэмэгддэгийг мэдэж байгаа. Одоо дахиад 02 сарын 01-нээс цалин нэмэх гэж байгаа гэсэн энэ дохио бол өөрөө энэ Цагаан сартайгаа нийлээд инфляцийн асар том хөөрөгдлийг одоо цаг хугацааны хувьд үүсгэх нь ээ. Энийгээ тооцсон юм уу? Яагаад заавал 02 сарын 01 юм бэ? 02 сарын 01 гэдэг саналыг анх Монгол Ардын намын ажлын хэсэгт орж байсан гишүүд тавьж байсан. 3 сарын 01 яагаад байж болдоггүй юм бэ? Цаг хугацааны хувьд ч гэсэн одоо ингээд Их Хурлаас тодотгол гараад явахаар хамгийн зөв болно, Цагаан сар нь өнгөрнө, эргээд энэ хөөрөлтийгөө бид нар бас хязгаарлах боломж гарна шүү дээ. энийгээ Сангийн сайд хариулж өгөөч ээ. 

Гуравт, би Энхтүвшин дарга өнөөдөр байхгүй байсан байна. Тийм учраас дэд ахлагч Батболдод тавимаар байна. Бид нар бол цөөнх учраас гишүүд нэгдүгээрт санал гаргасан ч дэмжигдэхгүй, хоёрт, бид нар бас улс орныхоо эрх ашгийг бодоод нэмж энэ төсвийн тодотгол дээр элдэв хөрөнгө оруулалтын болон бусад саналуудыг манай бүлгийн зүгээс гаргахгүй ээ, гишүүдийн зүгээс. Олонхийн бүлэг яг ийм юм байна уу, байхгүй байна уу? Зөвхөн энэ орж ирсэн тодотголынхоо түвшинд та нар асуудлаа ярьж. 

Д.Дэмбэрэл: За, Ерөнхий сайд, дараа нь Д.Хаянхярваа сайд 

С.Батболд: Тэгэхээр нөгөө зүгээр одоо бас эрхэм гишүүн уучилна биз. Бид нэг ярьдаг тэмээ гэхээр ямаа гэдэг яриа шиг юм надад зүгээр сонсогдож байна л даа. Нэг талаасаа. Яаж ингэж бодож ургуулж асууж чадаж байна аа гэдгийг би бас сая бодоод сууж байсан. Шинэ жилийн арга хэмжээ манай намын дэргэдэх залуучуудын байгууллага нийгмийн аргачлал, Монголын залуучуудын холбоо бол Шинэ жилийн арга хэмжээ хийдэг. Энэ арга хэмжээ өөрийн гэсэн утга учир агуулгатай. Тэр нь тухайн жилдээ бидний ойлгож дэмжиж байгаагаар нийгэмдээ, нийгмийн салбаруудад, магадгүй эрүүл мэндийн салбарт, энэ жил жишээ нь, надад их зөв нүдээ олсон шагнал боллоо гэж бодож байсан. 

Элэгний шилжүүлэн суулгах анхны хагалгааг Монголд хийгээд амжилттай боллоо гээд Монгол хүний энэ амжилт чадварыг бахдаж байсан. олон улсын урлагийн салбарт Монгол Улсаа урлагийг олимпод дэлхийд нэрийг нь мандуулсан ийм хүнийг шагнаж байгаа харагдсан. Спортын салбарт. Мөн тэр дотор ард иргэдийнхээ нийгмийн эрх ашиг юуны төлөө үйл ажиллагаа явуулдаг байгууллагууд, энэ дотроо үйлдвэрчний эвлэлийн үйл ажиллагаа нэлээн идэвхтэй, мөн иргэний нийгмийн байгууллагууд, иргэний нийгэм, нийгмийн зөвшилцлийг бий болгох тал дээр, мөн энэ хамтын ажиллагааг жинхэнэ утгаар нь хөгжүүлэх чиглэл дээр нэлээн эрч хүчтэй ажиллаж байна гэж ойлгож шагналуудыг нь салбаруудад олгосон гэж ойлгож байгаа. 

Тийм учраас энэ бол өнөөдрийн ярьж байгаа төсөв мөнгөний бодлоготой холбогдож ярина гэхээр утга учир холбоос нь түрүүчийн тэмээ гэхээр ямаа гэдэг асуудал болоод байна уу гэж сонсогдож байгаа. Засгийн газрын зүгээс байр суурь ямар байсан гэхээр хамтарсан Засгийн газар, хамтарсан Засгийн газрын гишүүд Сангийн сайд маань Ардчилсан намаас байсан. Бид бол яг энэ үнэ ханшийг яг ингэж тооцсон. Бүр 3 сарын 01, 4 сарын 01-нээр эхлэх үү, ялангуяа үнэ ханшийн өсөлт, инфляцийн өсөлтийг тооцож ингэж явуулъя. 3 сарын 01, 5 сарын 01 гэдэг энэ зарчмыг бол анхнаас нь барьж байсан. Энэ зарчим байгаа. Харин багш нарын салбар холбоод, миний ойлгож байгаагаар бол анх нь багш нь үйлдвэрчний эвлэлийн салбар холбоод зохион байгуулалтад орж, цалин, хөлсөө нэмэгдүүлэх асуудлыг энэ оны 01 дүгээр сарын 01-нээс гэсэн ийм шаардлага тавьж гарч ирсэн байгаа. 

Тэгээд энэ асуудлыг бид нар төр Засгийн газар ширээний ард сууж ярилцъя, энэ нэлээн удаан хугацаатай болж, 01 сарын 01-нээс цалин нэмэгдүүлэх асуудлыг шаардаж эхэлсэн нь нэгд багш нар, хамгийн гол нь түүний цаад талд хүүхдүүд, мөн түүнээс үүдсэн эцэг, эхчүүдийн энэ хүндрэл бол өвлийн ид хүйтэнд нэлээн том ачаалал болж гарч ирсэн. Хүүхдүүд олон хоногоор хичээлдээ явж чадахгүйгээр ийм хүндрэл бэрхшээл үүссэн учраас Засгийн газар ширээний ард сууж ярилцъя, ямар ойлголцол байна вэ, бид ер нь ярилцаж нөхцөл байдлыг бодитойгоор дүгнэж байгаад ингээд зөв шийдлийг гаргахын төлөө ширээний ард нийгмийн зөвшилцлийн талууд сууж ёстой гэдэг энэ зарчмыг барьж бид ширээний ард суусан. Энийг сууж хийхдээ магадгүй телевизийн юун дээр Ганди сайд бид хоёр харагдсан байх. Гэхдээ энд бол хамтарсан Засгийн газрын гишүүд, сайд нар, тэр дотроо Сангийн сайд өөрөө оролцож энэ яриа хэлэлцээрийг явуулсан. 

Тийм учраас энд бол хамтарсан Засгийн газрын үед нөхцөл байдлыг 01 сарын 01-нээс биш, ачааллыг 3 сарын 01-н дээр нь байлгая гэдэг саналыг хэдийгээр тавьсан хэдий ч гэсэн хүлээн зөвшөөрөхгүй, үйл ажиллагаа, ажил хаялт, түүнтэй дагалдсан хүүхдүүд, хичээлээс хоцрох, эцэг, эхчүүд мөн эдийн засагт үүсгэх дарамт бэрхшээлүүдийг нь бүгдийг нь тооцоод бид дундын хувилбар буюу 02 сарын 01-н дээр арга буюу очсон байгаа. харин энд очих, 01 сарын 01 биш, дундын хувилбар дээр очих энэ дээр судалгаа тооцоо хийхэд би бол үйлдвэрчний байгууллага, тэр дотроо үйлдвэрчний байгууллагын удирдлагууд зохих зөвшилцлийн энэ соёлын хүрээнд оролцсон гэж би зориуд энд тэмдэглэж хэлэх нь зүйтэй гэж бодож байна. Тийм учраас өнөөдөр бид тийм нөхцөл байдал ямар байсныг эргээд санах хэрэгтэй. Буцаад нэгэнт төр хариуцлагатайгаар ярьсан зүйлээ, тэр дотор хамтарсан Засгийн газрын үед хамтарч сайд нар маань байж байгаад тохирсон зүйлийг бид нар өөрийнхөө хүлээсэн үүргийн дагуу хуулийн дагуу Улсын Их Хуралдаа оруулж танилцуулж байгаа юм. 

Энэ дээр дахин нэг зүйлийг хэлэхэд, бидэнд энд хамгийн хариуцлага ачааг үүрээд явж байгаагийн хувьд дарамт ачаагаа нэмэгдүүлэх, өөрсдөдөө илүү ачаа тавих үүгээр улс төр хийнэ гэсэн ийм ойлголт байх нь логикийн хувьд ч тэр, зарчмын хувьд ч тэр нийцэхгүй ээ гэдгийг би энд хариуцлагатайгаар хэлэх нь зүйтэй гэж бодож байна. Тийм учраас эрхэм гишүүд маань, мөн Ардчилсан намын бүлгийн удирдлагууд маань энэ асуудлыг ойлгож хандана гэдэгт би итгэж байна. Баярлалаа. 

Су.Батболд: Тэгэхээр бүлэг дээр энэ Засгийн газраас өргөн барьсан энэ төслийн хүрээнд ярья гэж тохирсон байгаа. Өөр асуудлуудыг нэмж оруулахгүй ээ гэж. Хоёрт, өчигдөр манай намын бүлгээс зөвшилцөх ажлын хэсгийн уулзалт болсон. Тэр уулзалт дээр бас мөн тохиролцсон зүйл бол энэ Засгийн газраас өргөн барьсан төслийнхөө хүрээнд ярья. Дахин нэмэлт асуудлуудыг хэлэлцэхгүй байхаар тохирсон байгаа. Энэ хүрээндээ ярья гэж. 

Д.Хаянхярваа: Тэгэхээр 2012 оны төсөв хийхэд бол мэдээж бас нэлээн амаргүй ярилцаж байж тодорхой тохиролцоонд хүрч хийсэн л дээ. ингээд энэ цалин, хөлс нэмэгдүүлэх асуудлаар бол сая Ерөнхий сайд тодорхой ямар нөхцөл байдалд тохирсон бэ гэдгээ хэлсэн учраас би илүү юм нурших шаардлагагүй байх гэж бодож байна. 

Надад авсан яг байгаа мэдээллээр баримтаар бол 12 сарын 21-ний өдрийн Засгийн газрын хуралдааны тэмдэглэлд цалинг 02 сарын 01, 5 сарын 01 тэтгэвэр, тэтгэмжийг ингэж нэмэгдүүл гэсэн ийм чиглэлээр Засгийн газрын хуралдааны тэмдэглэлд заагаад өгсөн ийм юм билээ. Тэгээд үүний дагуу бид нар энэ тодотголоо хийх төсөл дээр ажилласан. Мэдээж инфляцийг хүн бүхэн асууж байгаа, инфляцийг яаж тогтоож барих вэ гэдэг чиглэлээр. Инфляцийг барих чиглэлээр би түрүүн бас нефть бүтээгдэхүүний үнийн асуудал дээр, өргөн хэрэглээний барааны бүтээгдэхүүн, ялангуяа мах, махан бүтээгдэхүүний хувьд яаж барьж болох вэ гэдэг тал дээр Засгийн газрын зүгээс бололцоотой бүх арга хэмжээгээ авч ажиллаж байгаа. Энэ төсвийн тодотголыг хийж байх үед ч гэсэн байнга энэ гарсан комиссын хүрээнд тодорхой төлөвлөгөө гаргаад ингээд ажиллаж байна. 

Ер нь мэдээж инфляцийг зүгээр шууд нам зогсооно гэж хэлж чадахгүй. Яг өнөөдрийн байдлаар бол 11.2 хувийн инфляцитайгаар нэг сард орсон. Үүнээс өсгөхгүй байх тал дээр анхаарч ажиллана. 

Д.Дэмбэрэл: Тодруулъя. 

Ч.Сайханбилэг: 3 сарын 01 гэдэг асуултыг би Сангийн сайдаас асуусан шүү дээ. Яагаад  3 сарын 01 гэж хийх болохгүй байгаа юм бэ? 02 сарын 01, 3 сарын 01-ний хооронд одоо ингээд цаг хугацаагаар ч гэсэн, Их Хурлаар хэлэлцэж байгаа хугацаагаа хараад дөрвөн хэлэлцүүлгийнхээ үе шатыг харахад бид нар нөхөж юм хийх байгаа юм л даа. Тэгээд 3 сарын 01-нээсээ цалин, тэтгэврээ нэмээд явахад бол би хэлээд байгаа шүү дээ. 02 сарын 22 болох гээд байгаа. Цагаан сарын дараа нэмэгдэх учраас. Би ямар ч байсан хувьдаа энэ саналыг гаргана. Тэгээд 02 сарын 01-н гэдгээрээ явах юм бол одоо энэ Цагаан сартай, дээрээс нь цалин, тэтгэвэр, тэтгэмж нэмж байгаа гэдэг тохиолдолтойгоо хамт инфляци таны хэлж байгаа нэг сарын 11-ээсээ хамаагүй даваад явах хариуцлагаа Сангийн сайд, олонхиороо шийдвэр гаргаж байгаа бүлэг, нам хариуцах уу? Би тэрийг гол нь асуух гээд байна. Сангийн сайд тэрийг хариулсангүй л дээ. 

Д.Хаянхярваа: Нэгэнт гурван талт хэлэлцээр хийгээд тохиролцоод, 02 сарын 01-нээс, 5 сарын 01-нээс гээд тохиролцсон учраас тэр тохиролцоог одоо энэ дээр бол бид нар төсвийн тодотгол оруулж ирэхдээ зөрчиж 3 сарын 01-н гэдэг юм уу, 6 сарын 01-н гэж тооцоо хийж орж ирээгүй. Мэдээж Их Хурал дээр энд гишүүд санал гаргаад 3 сарын 01 гэдэг юм уу, 4 сарын 01 гэдэг юм уу, энэ байдлаар шийдэх юм бол тэр дээр мэдээж энэ шийдвэрийг дагана. Инфляцийн хувьд бид нар одоо дан ганц Засгийн газар мэдээж инфляцийг барих бас үүрэг байхгүй. Инфляцийг барьж байх үүрэг бас Монголбанкинд хуулиараа бол байгаа гэдгийг би хэлэхийг хүсэж байна. Гэхдээ инфляцийг тогтвортой байлгахын төлөө бол ажиллана. 

Д.Дэмбэрэл: Яах вэ, тэр цалин, тэтгэвэр нэмнэ гээд сурталчлаад байх нь тэр үнийн өсөлтөд нөлөөлж байна, хоёрт, Засгийн газар энэ цалингаа олгохдоо энэ хоёр сарын цалингаа 3 сар дээрээ олгодог юм уу, энэ практикийн арга хэмжээг их зөв явуулмаар байна. Одоо тэгээд цалин, тэтгэвэр нэмнэ гээд шоудаад яриад байх нь онц биш шүү дээ. энд шийдээд, практик арга хэмжээгээ зөв явуулаад одоо өөр замгүй боллоо. Х.Баделхан гишүүн 

Х.Баделхан: Баярлалаа. Би Ерөнхий сайдаас асуумаар байна л даа. Энэ цалин, тэтгэвэр, тэтгэмжийг бол заавал нэмэх шаардлага гарсан. Төсвийн тодотгол хийх зайлшгүй шаардлага гарсан. Тэгээд эхлээд Засгийн газраас тогтоолын хэлбэрээр энийг оруулж ирсэн шүү дээ. Заавал дөрвөн удаа хэлэлцээд хугацаа алдахгүйн тулд бол тогтоол хэлбэрээр ингэж зохицуулъя гэж. Урьд нь ингэж зохицуулж байсан түүх туршлага байсан юм байна л даа. Тэгээд энэ удаа яагаад энэ болсонгүй вэ? Үндсэн хуулийн ямар заалтыг яаж зөрчсөн юм бэ гэдэг нэгдүгээр асуулт байгаа. 

Хоёрт, шатахууны үнэ огцом өсөөд нэг сар боллоо. Нэг сарын дотор Улсын Их Хурлаас, Засгийн газраас олон удаа комисс хороо гарч шалгасан. Энэ ер нь үр дүн гарсан уу? Шатахууны үнэ цаашид буурах боломж байна уу? Энэ дээр бас хариу авмаар байна. Баярлалаа. 

С.Батболд: Тийм. Ер нь бид энэ асуудлыг оруулж ирэхдээ мөрдөгдөж байгаа хууль дүрмийн дагуу, хоёрт бас энэ хүрээнд өмнө нь ингэж оруулж, төсвийн хувьд Засгийн газар зарим эрх, үүргийг авч байсан ийм юм тохиолдлууд байсныг нэлээн сайн нухацтай судалж үзсэн. Хэд хэдэн удаа Засгийн газар хуралдсан. Асуудалд бол маш нухацтай хандсан байгаа. Ер нь өмнө тохиолдлуудад 2006 онд ч тэр, 2007 онд ч тэр, ингэж төсвийн хүрээнд зохицуулалт хийх зарим эрхийг Засгийн газарт өгч ирсэн Их Хурлын тогтоолоор, мөн тодорхой эрхийг шилжүүлж байсан ийм тохиолдлууд бол гарч байсан байгаа юм. Тэгэхээр энэ практикаар оруулаад явуулах боломж байна гэж үзэж бид нар бол асуудлыг эхэлж Засгийн газар боловсруулаад, Засгийн газарт зарим эрхийг олгох тухай хуулийн төслийг санаачлаад, Их Хуралд өргөн барьсан. 

Тэгэхдээ бид энэ удаа энэ асуудлаа өргөн барьж байх хүрээнд бол Их Хурлын бүлгүүдтэй, бүлгүүдийн харилцан зөвшилцлийн хүрээнд шийдэх нь зүйтэй гэсэн энэ байр суурийг бол бид бас барьж ирсэн байгаа. Тэгээд хоёр намын бүлгээс ажлын хэсгүүд, Их Хурлын дэд дарга нарын түвшинд зохион байгуулагдсан ийм 8 хүнтэй ажлын хэсэг гарч, төсвийн тодотгол болгож оруулж ирэх нь зүйтэй. Хэдийгээр өмнө нь практик байгаа хэдий ч гэсэн, энэ нь хуулийн хүрээнд мөн төсвийн тодотгол болгож оруулж ирэх нь зүйтэй гэсэн ийм зөвлөмж чиглэлийг өгсний дагуу Засгийн газар дахин хуралдаж, төсвийн тодотголыг яг тодорхой энэ хоёр асуудлаар оруулж ирж байгаа юм. Тийм учраас энэ бол зөвшилцөж оруулж ирж байгаа асуудал гэж ойлгож болно. 

Д.Хаянхярваа: Баделхан гишүүн шатахууны үнийг одоо буулгах бололцоотой юу гэдэг асуулт асуусан л даа. Тэгэхээр одоо бол бид нар яг энэ талаар нэлээн нухацтай ярилцаж байгаа. Ер нь одоо ингээд тооцоо судалгаа хийж үзэхэд бол нефть импортлогч компаниудын яг тухайн үед оруулж ирээд, үнээ нэмсэн тооцоо судалгаагаар үзэхэд бол 40-50 төгрөг бууруулах бололцоотой юм байна гэсэн тооцоог манай зарим хүмүүс хийж байгаа. Гэхдээ энийг бол яг эцсийн вариантаар тэгнэ гэж энд хэлэх боломжгүй байна. 

Д.Дэмбэрэл: Баярлалаа. Л.Гүндалай гишүүн 

Л.Гүндалай: Баярлалаа. Тэгэхээр манай бүлгийн дарга Сайханбилэгийн асуултад Сангийн сайд Хаянхярваа хариулахдаа Засгийн газар инфляцийг бууруулах албагүй, тийм чадамжгүй гэж хэллээ. Энд би их гайхаж байна. Тэгэхээр энэ Сангийн сайдын өөрийнх нь байр суурь уу? Эсхүл Монгол Ардын намын Засгийн газрын байр суурь уу гэдгийг би сайдаас нь, Ерөнхий сайдаас аль алинаас нь асуумаар байна. Ингэж хэлж болж байгаа юм уу? Нэгд.

Хоёрт, цалин, хөлсийг нэмэх асуудлыг бол өнгөрсөн яг төсөв баталж байх үеэр ярьж тохирсон. Тийм. Төсвөө батлахдаа 2012 онд юу хийхээ бид нар хууль болгоод 12 сарын 01-нд гаргасан. Тэрний дундуур тэр үйлдвэрчний эвлэлийн зохион байгуулсан янз бүрийн ажил хаялт, багш нарын ажил хаялт юм юм болсон. Үүний талаар бас та бүхэн буруу ойлголтыг ард түмэнд өгөөд байна гэж би хэлмээр байна. Манай бүлгийн дарга Сайханбилэгийн ярьсан асуудал бол бас нэлээн нухацтай асуудлыг хөндсөн гэж би үзэж байгаа. Яагаад гэхээр зүгээр тэр үйлдвэрчний эвлэлийн Ганбаатар гэдэг нөхрийг бол Монгол Ардын Хувьсгалт нам зүгээр аваачиж тавиагүй шүү дээ. тэр бол Энхбаяр Ерөнхийлөгчийн үед тэнд очсон хүн шүү дээ. тэнд бол зүгээр нэг юу гэдэг юм, тэмцэгч хүмүүсийг аваачаад тавьдаг тийм юм биш шүү дээ, тэнд нэг их шударга хүн тавьдаг юм биш шүү дээ, та нар өөрсдийнхөө гар, хөл болсон хүмүүсийг аваачиж тавьдаг шүү дээ. өмнө нь тэнд Улсын Их Хуралд 2000-2004 онд надтай хамт сууж байсан нэг улс төрч нөхрийг Их Хуралд сонгогдоогүй болсны дараа аваачиж тавьсан юм. Дараа нь тэр Ганбаатарыг аваачиж тавьсан шүү дээ. Тэр чинь та нарын гар, хөл шүү дээ. 

Өнөөдөр Ганбаатарын жагсаал хийгээд байгаа та нарын дохио зангаагаар явж байгаа шүү дээ. тэнд нэг их шударга, тэнд их ард түмний төлөө гэдэг, тэнд нэг үйлдвэрчин, тэр ажилчдын, хөдөлмөрчдийн эрх ашгийг хамгаалдаг тийм үнэхээр нэг хүнийг аваачиж та нар тавихгүй шүү дээ, тийм юм тавьдаггүй шүү дээ. угаасаа. Та нар дандаа дэмий юм битгий хийж байгаарай, за юу. Өөрсдөө одоо өөрсдийнхөө хүмүүсийг аваачиж тавьчихаад, тэнд Магнай эд нар шиг хүмүүсийг аваачиж та нар тавина гэж байхгүй шүү дээ. Тийм үү? Яг үнэнийг хэлэхэд, би Их Хурлын гишүүн болилоо гэхэд намайг тэнд аваачиж тавихгүй шүү дээ. та нар. Тэнд чинь дандаа яриагаар, луйвраар, булихайгаар, тохиролцоогоор өөрсдийнхөө хүмүүсийг тавьдаг шүү дээ. тэгээд тэр юмаа хийлгэчихээд, тэр юмаа цаагуураа ярьж зохицуулчихаад, өнөөдөр нөгөө хүн нь нэг шударга юм хийгээд, тийм юм байдаггүй шүү дээ. Энд байгаа төр, засгийн удирдлага чинь та нар энд жүжиг тавьж байгаа шүү дээ. Яг үнэнийг хэлбэл. 

Яг үнэндээ цаагуураа бүх юмыг нь идэж уучихаад, тийм үү? Зохион байгуулалттай бүх юмыг нь хувааж авчихаад, бензин нефть ч гэсэн ярь л даа. НИК гээд Монголын Нефть Импортын компанийг хувааж идчихээд. Танайхан л авсан шүү дээ. Одоо өнөөдөр эргээд бензин импортын асуудлыг төр хариуцна гээд ярьж байгаа шүү дээ. тийм. Сая дөнгөж нефтийн агуулах барина гээд. Монгол Улс даяар сүлжээтэй том том агуулахууд НИК компанид байсан шүү дээ. Тэрийг Петровис гээд, Оюунгэрэл гээд танай намын хүүхэн авсан яваа биз дээ. 

Тэгээд дараа нь өнөөдөр тэс өөр юм яриад, матрын нулимс унагаагаад, мартсан юм шиг, та нар дандаа ингэж жорлонгийн гадуур, суултуурын гадуур сарьж байхаа боль л доо. Тийм ээ? Өнөөдрийг болтол Монголын төр, засаг ажиллаж байхгүй байгаа шүү дээ. Инфляцийг бууруулж чадахгүй байгаа. Зөв зүйтэй бодлого шийдвэр гаргаж чадахгүй байгаа. Дээгүүрээ бүх юмыг нь хувааж идэж байгаа. Үнэн шүү дээ. Та нар бүгдийг нь авсан шүү дээ. Тэр лиценз зөвшөөрөл, бүх үнэтэй цайтай юмнуудыг нь. Тэгээд дандаа суултуурын гадуураар, суултуур дотроо ч шээж чадахгүй, сарьж чадахгүй, гадуур нь сарьдаг ийм ажиллах чадваргүй болсон шүү дээ. Та нар. 

Д.Дэмбэрэл: Ерөнхий сайд
С.Батболд: Гүндалай гишүүний асуултад хариулъя. Сая манай Сангийн сайд Хаянхярваа тодорхой хариуллаа гэж би бодсон. Засгийн газар инфляцийг анхаарах ёстой, хариуцах ёстой, Засгийн газрын ажил. Засгийн газар энэ дээр өөрөөсөө хамаарах арга хэмжээнүүдийг бүх шатанд нь авах үүрэгтэй. Мөн авч ажиллах болно гэдгийг энд хэлье. Зүгээр тодотгож хэлэхэд, энэ бол бас Монголбанк институтын хувьд төрийн мөнгөний бодлогыг тодорхойлогч байгууллагын хувьд бас Монголбанкны хариуцлагад давхар хамрагдаж байх ёстой ийм үйл ажиллагаа, хамтарч ажиллах ёстой гэдэг энэ агуулгаар нь инфляци, үнэ ханштай холбоотой асуудлыг Сангийн сайд тодотгож хэлсэн гэдгийг хэлэх нь зүйтэй гэж бодож байна. Хаянхярваа сайд нэмээд тодруулъя. 

Д.Хаянхярваа: Зүгээр Гүндалай гишүүн нэлээн хатуу утгаар нь ойлгож асуугаад байна л даа. Надад. Засгийн газар буюу Сангийн сайд албагүй гэж. Сая Ерөнхий сайд хэллээ. Би үнэхээр тийм бид нар тийм албагүй гэж хэлээгүй, Засгийн газрын түвшинд бүх арга хэмжээгээ авна. Мэдээж. Гэхдээ бас Монголбанк инфляцийг хариуцах хуультайгийн хувьд бид нар хамтарч ажиллах ёстой гэдэг тэр байр суурин дээр байгаа гэдгээ хэлэхийг хүсэж байна. 

Үйлдвэрчний хувьд ийм шүү дээ. ер нь үйлдвэрчний байгууллагыг бол би одоо сайн дураараа эвлэлдэн нэгдсэн хүмүүс өөрсдөө дотроосоо Ерөнхийлөгчөө сонгодог гэж ийм хууль журамтай гэж бодож явж байгаа. Мэдээж одоо Ганбаатарыг аваачих тавиад, сайн дураараа энэ жагсаал, цуглаан зохион байгуулуулаад байх гэдэг бол тийм утгагүй зүйл гэж байхгүй л дээ. Эдийн засгийн боломж хүнд байхад чи одоо цалин нэм гэж хэл, бид нар нэмээдэхье гэж ийм маягаар энэ төрийн ажил явдаг бол энэ чинь бантан болно биз дээ. тэгж бас ойлгож болохгүй байх аа, Гүндалай гишүүн ээ. 

Д.Дэмбэрэл: Гүндалай гишүүн ээ, байж бай. Булган аймгийн Бүрэнхангай сумын Засаг даргын Тамгын газрын ажилчин, албан хаагчид Улсын Их Хурлын гишүүн Ц.Цэнгэл, Э.Мөнх-Очир нарын урилгаар чуулганы үйл ажиллагаатай танилцаж байна. Засаг даргын Тамгын газрын ажилтнуудад ажлын амжилт, сайн сайхныг хүсье. /Алга ташив./ Тодруулъя. 

Л.Гүндалай: Тэгэхээр Ганбаатар чинь Энхбаяр Ерөнхийлөгчийн нөгөө туслах хийдэг тийм хүн байсан шүү дээ. Зөвлөхийг нь хийгээд явж байсан. тэгээд одоо тэр ажилд очсон. Битгий тэгж худлаа ярьцгааж бай. Танай л хүн, та нар л өөрсдөө зохион байгуулж тэгж байгаа. Цалин, тэтгэврийг харин манай Ардчилсан намаас нэмбэл нэмэх шиг нэм гэж байгаа шүү. Өнөөдөр төсвийн ажилчид тэтгэвэр, цалин бол хүрэхгүй байгаа шүү, яг нарийн яривал. Гэхдээ зүгээр нэг 4 сарын 01 гээд ярьсан байхад 02 сарын 01 болгох жишээтэй ч юм уу, тийм ээ? Ингэж нэг нь жагсаал, цуглаан хийсэн болж, нөгөө нь нэмж байгаа юм шиг биш, бодит тооцоогоор нэмэх хэрэгтэй. Улсад маш их мөнгө байгаа шүү дээ. маш их мөнгө байгаа. Манай улсын төсөв өнөөдөр 10 жилийн өмнө Улсын Их Хуралд орж ирж байгаагаас 20, 30 дахин нэмэгдсэн. энийгээ та нар ард түмэндээ нялзааж, тийм үү? Тэр цалин авч байгаа, тэтгэвэр, тэтгэмж авч байгаа өвгөд хөгшид бүгдэд нь олигтойхон мөнгө өгөх ёстой байхгүй юу. Нэмэх шиг нэмчихээд, сууж байхын оронд бага багаар нэмээд, энийг чинь дагаад юмны үнэ өсч байгаа шүү дээ. Энийгээ та нар анхаарч чадахгүй. 

Д.Дэмбэрэл: За, санал голдуу хэллээ. Д.Хаянхярваа сайд 

Д.Хаянхярваа: Гүндалай гишүүний энийг бол одоо санал гэж ойлгож хүлээж авч байна аа. 

Д.Дэмбэрэл: З.Энхболд гишүүн 

З.Энхболд: Инфляци Засгийн газарт хамаатайгаас илүү хамаатай л даа. Монголбанк бол Монгол төгрөгийн ханшийг тогтвортой байлгах илүү үүрэгтэй. Инфляци бол Засгийн газарт илүү үүрэгтэй байгаа. Тэгэхээр Сангийн сайд бол тийм өөрийнхөө үүргийг бусадтай хуваалцахаар зайлсхийж бол болохгүй ээ. Та Төсвийн байнгын хорооны дарга байсан. Төсвийн ажлын хэсэг дээр анх өргөн баригдсан, хоёр сар хэд ч билээ, 7 сар ч байсныг хойшлуулсан гол учир нь мөнгөгүйдээ биш, болзошгүй инфляциас сэргийлэхийн тулд тийм шийдвэр гаргасан шүү дээ. Сар хойшлуулдагийн учир бол. одоо тэр инфляцийн аюулыг алга болсон гэж үзээд урагшлуулж байгаа юм уу гэдэг асуулт байна л даа. Би бол тэгж бодохгүй байгаа. Цалин, инфляци, цалин, инфляци гэдэг гинжин урвалд бид орчих гээд байгаа. Ялангуяа Цагаан сар, наадам, шинэ жилийн өмнө нэмдэг бол тэр инфляци бол хэзээ ч бууж байгаагүй. Манай улсын түүхэнд. Ийм аюул дагуулаад байгаа учраас л 5 сар, 10 болсон шүү дээ. одоо тэрийгээ байхгүй болсон. Инфляци хэд болох нь манайд хамаагүй гэж байгаа юм уу гэдэг асуулт байна л даа. 

Хоёрт, Монголбанк бол зохиомлоор ханш өсгөсөн нь тодорхой болсон шүү дээ. Сая шалгалтаар. Тэгээд төсөвтөө бид нар 1199 төгрөгөөр тооцсон байсан доллар одоо 1355 байна. Тэгээд энийг чинь дагаад гааль, НӨТ бас зохиомлоор өсөөд байгаа юм. Валютын ханш өсөөд, бензин өсөөд байхаар улс бол нэмэлт орлого олж байгаа. Шууд энэ зөрүүгээр олоод байна. Нэмэлт орлогыг бүх хүний халааснаас авч байгаа. Олсон энэ орлогоо буцаагаад 200-хан мянган төрийн албан хаагчид өгч байгаа. Гэтэл цалин нэмэгдээгүй байгаа, ажил хийдэг 1 сая хүн бол хохироод үлдэж байгаа. Тэгээд төрийн албан хаагч 200-хан мянган хүний цалинг хугацаанаас нэмэхийн тулд, нэмэх шийдвэр бол гарсан шүү дээ. Нэг сая ажил хийдэг хүнээ хохироох хэрэг байна уу, үгүй юу гэдэг асуулт гарч байгаа юм л даа. 

2006 онд нийт ард түмний, 2006 онд анх удаа цалин нэмсэн. М.Энхболд Ерөнхий сайд байсан. тэгээд хөдөө очоод уулзалт хийхээр бол сумын төвийнхөн маш энгийн жишээ хэлж байгаа юм. Манай суманд төсвөөс цалин авдаг 200, 250 хүн байна аа. Цалин авдаггүй, ажиллах хөдөлмөрийн насны 1500 орчим хүн байна аа. Энэ 250-хан хүний цалинг нэмсний төлөө бид 1500-гуулаа илүү мөнгө төлөөд байна аа. Нөгөө байшин, талх, гурил, будаа бүх юмын үнэ өсөөд байна аа. Тэгээд ийм юмаа нэмэх, хасах энэ юмаа аятайхан хийж болдоггүй юм уу гэдэг асуултыг бас асууж байсан л даа. Одоо яг тийм юм гинжин урвал явах гээд байна. Цалин нэмэгдлээ, инфляци нэмэгдлээ, цалин нэмэгдлээ, инфляци нэмэгдлээ. Цалин хэзээ ч инфляцийг гүйцдэггүй юм л даа. Инфляиц урд нь ороод байдаг. Энэ дээр Ерөнхий сайдын байр суурийг сонсъё. 

Гуравт, Сонгуулийн хуульд ээлжит сонгуулийн жил эхэлснээс хойших гээд 35.15-ыг оруулсан л даа. Сонгогчид мөнгө, эд бараа төлбөргүй өгөх, хөнгөлөлттэй үнээр худалдах гэх мэтийн зүйл байгаа юм. 5 сард нэмэгдэх байсан цалинг 02 сард нэмж байгаа чинь гурван наймын 24, 240 мянган төгрөгийг төрийн албан хаагч хүн болгонд өгч байна л даа. Энэ нь өөрөө сонгуулийн авлигал гэж би үзэж байгаа юм. Улсын төсөв батлахдаа ирэх жил ийм ийм цалин. 

Д.Дэмбэрэл: Д.Хаянхярваа сайд, дараа нь Ц.Нямдорж сайд

Д.Хаянхярваа: Цалин нэмэх асуудлыг 02 сарын 01-нээс байсныг урагш болголоо, тэр үед бол мөнгөгүйдээ биш ээ гэж. Тэр үнэн. Ер нь мөнгөгүйдээ биш, бид нар бас инфляцитай холбоотой асуудлыг анхаарч үзэж, ингээд цалин, хөлсийг нэмэгдүүлэх асуудлыг бол 4 сар, 10 сарын 01-н билүү, болгосон. Ингээд энэ асуудал явж байтал би түрүүн хэлсэн. 12 сарын 21-ний өдрийн Засгийн газрын хуралдааны тэмдэглэлд хамтарсан Засгийн газар байх үедээ энэ цалин, хөлсийг нэмэх хугацааг урагшлуулъя гэдэг энэ шийдвэрийг бол тэр гурван талт хэлэлцээртэй сууж байгаад ингээд шийдвэрлэсэн юм билээ. Үүний дагуу бол тооцоо, судалгаагаа хийгээд энэ төсвийн тодотголыг бол оруулж ирж байгаа. Мэдээж зүгээр одоо инфляцитай холбоотой асуудлыг бол би Засгийн газарт ерөөсөө хамаагүй асуудал гэж өөрөөсөө холдуулар чиглэлээр бол яриагүй. Энэ бол хамааралтай гэдгийг би тантай санал нэг байна. Инфляцийг энэ түвшинд нь байлгахын тулд ямар ч байсан бололцоотой бүх арга хэмжээг бол Засгийн газрын зүгээс авч хэрэгжүүлж ажиллана гэдгээ түрүүн хэлсэн. 

Бензин шатахууны үнэ зохиомлоор өсөөд байна аа, бензин шатахуун бол өссөн нотлогдсон гэж. Яах вэ, бензин шатахууны үнийн асуудал дээр бол бид нар одоо Засгийн газрын зүгээс нэлээн судалгаа хийж уулзаж учирч ярьж байгаа юмнууд их бий. Тооцоо, судалгаанууд бол яг эцсийн дүндээ гараагүй байгаа учраас би энэ асуудал дээр яг шууд зохиомлоор бүгд энэ нефть импортлогч компаниудаас болжээ гэж ингэж одоо бол хэлж чадахгүй. Гэхдээ тодорхой хугацааны дараа энэ бол тодорхой болно гэж ингэж хэлмээр байна аа. 

С.Батболд: Би зүгээр нэг ийм зүйлийг бас хэлье гэж бодоод байна аа. Нэг талаасаа, Энхболд гишүүний асуултын хариулт. Нөгөө талаасаа бас би Засгийн газрын тэргүүний хувьд. Хоёр зүйл байгаа. Нэгд, бид нар энд асуудлыг ингээд улс төрийн өнцөг рүү оруулаад, яаж ийж байгаад энэ асуудал дээр Засгийн газар гэдэг юм уу, нэг тал нь очков авах гэж байна гэж үзээд, тэгээд ямар нэгэн байдлаар нөгөө асуудлаа унагаахын тулд толгойгоо ажиллуулж байгаад оновчтой гэж бодож байгаа асуултуудаа гаргаад тавьж байгаа юм. Тэр соёл нь өөрөө юу үүсгээд байна гэхээр тэрийг дагаад сөрөг үйлдлүүдийг үнийн өсөлтөөр ч байдаг юм уу, эсхүл жагсаал, цуглаан ч байдаг юм уу, эсхүл бусад хэлбэрүүдээр гаргаад, бид нар энд нэг тийм өөрсдөө санаачлагч нь болоод байгаа юм. Тэгээд энэ жагсаал, цуглаан зохион байгуулж, ингэж одоо асуудлыг босгодог, энэ соёлыг бол өнөөдөр ингээд Ардын нам, үйлдвэрчний эвлэл гээд яриад байх юм. Энэ бол үнэндээ арай өөр өнцгөөс, арай өөр газраас эхлэлтэй байх аа. Тэгэхээр энийг нуршиж яривал их зүйл ярих байх. Тийм учраас энэ удаа би ярихаа больё. 

Хоёрт бол энэ асуудлыг өнөөдөр ингээд бид нар аль болох ажил хэрэгчээр шийдээд гаръя гэсэн ийм бодолтойгоор хандаж байгаа юм. Энийг ингээд энд улс төржүүлээд асуудал болгоод яриад байх тусам дахиад нийгэмд, нөгөө үнэ ханшинд инфляцид нөлөөлөх нөлөөлөл чинь эндээс үүдээд яваад байна шүү. Тийм учраас бид энэ дээр бас нэг хариуцлагатай хандах ёстой гэдгийг аль аль улс төрийн хүчнүүд маань анхаарах ёстой. Өнөөдөр энэ цалин, хөлсний асуудал дээр 02 сарын 01 гэдэг дээр 01 сарын 01 байж байгаад, 02 сарын 01 болгож, 3 сарын 01 гэж болгохын төлөө бид нар хатуу зогссон. 

Тэгээд энийг 02 сарын 01 рүү болгосон гэдгийг бол бид нар бүгдээрээ хамт хийсэн шүү дээ. хамтарсан Засгийн газрын үед 12 сард шийдсэн шүү дээ. Яагаад өнөөдөр энэ асуудлыг яг цаг нь болоод тавингуут гэнэт гишүүд маань, Ардчилсан намын нөхөд маань энэ асуудлыг тавиад асуугаад байна вэ? Тэр үед нь яагаад энийг ерөөсөө болохгүй, ингэж одоо хийхгүй гээд хамтарсан Засгийн газар байхад байр сууриа илэрхийлээгүй. Тэгээд одоо тэр даралт, би хэлж байна шүү дээ. Тэр багш нарын асуудал, тэр хүүхдүүдийн асуудал, тэр эцэг, эхчүүд хүүхдээ хаана байлгах уу гээд хэдэн хоног нэлээн урт хугацаагаар үргэлжилсэн хүндрэлийн үед бүгдээрээ гарцаа зөв шийдэж, гурван талд нийгмийн зөвшилцлийн хүрээнд юмаа шийдье гээд ойлголцоод ярилцаад, хамтарсан Засгийн газар нь тухайн үед нь шийдэхэд юм яригдаагүй зөвшилцөөд шийдсэн. 

Өнөөдөр энийг ингэж хөндөх нь дахиад улс төржилт болж ойлгогдоно. Тэр нь цаашид нөгөө үнийн өсөлт, инфляцидаа илүү нөлөөлнө. Тийм учраас бид нар бол асуудлаа ажил хэрэгчээр аль болохоор хөөс багатайгаар ингээд шийдээд явах нь улс оронд, ёстой бидний хэлдгээр нөгөө бусад тэр нэг сая хүмүүст маань, бусад тэр төрийн албан хаагчдаас бусад иргэдэд маань илүү таатай гэдэг юм уу, арай дарамт багатай тусна шүү дээ. тийм учраас энэ талаар нь бид нар бас харах нь зүйтэй байх аа гэж бодож байна. Тэгээд одоо бид нар хамтарч байгаад шийдчихээд, асуудал нь ороод ирсний дараа энэ зүйлийг бол аль болох бага ярих нь зүйтэй. Харин цааш цаашид бид нар асуудлаа шийдэх байх үедээ сайн ярьж байя. Араас нь ярих зүйлээ бол бага ярьж байя гэж санал хэлмээр байна даа. 

Ц.Нямдорж: Би наад үзэл баримтлал дээр чинь гарын үсэг зурсан хүний нэг шүү. Асуултад хариулах үүрэг надад байна аа. Ганцхан юм хэлэх гэсэн юм. Энэ 2012 оны төсөв зохиож байх үед гурван талт хэлэлцүүрүүд баахан явагдсан шүү дээ. гишүүд ээ. Тэгээд Засгийн газар бол 02 сарын 01, 5 сарын 01-нээс нэмнэ гэсэн санал Их Хурал оруулаад, Баярцогт Сангийн сайд байх үед. Тэгээд Их Хурал дээр хэлэлцэж байгаад 5 сарын 01, 10 сарын 01 болгоод хойшлуулсан шийдвэр гарчихсан шүү дээ. ийм болсон юм. Энийг нэгд хэлэх ёстой. 

Хоёрт, тэр авлигатай холбогдсон асуудал ярьж эхэлж байгаа учраас би энд нь хариулъя гэж бодсон юм. Энэ ингэж ярьж болохгүй шүү дээ. Сонгуулийн авлига гэж. Сонгуулийн авлига гэж тооцохоор бол 5 сарын 01-нээс нэмж байгаа чинь ч гэсэн авлига. Нэмсэн чинь. Тэр шийдвэрийг Их Хурал өөрөө гаргасан. Яагаад гэхээр 6 сарын 17 юм уу, 20-ны хооронд сонгууль явагдах юм байна лээ. Хөрөнгө оруулалт чинь ч бас авлига болж хувирна. Хэрэв ингэж ярих гэж байгаа бол. Ийм хоёрын хооронд юм ярьж хэрэггүй дээ. Гишүүд минь. Анх Засгийн газраас Баярцогт гэдэг Сангийн сайдтай байх үед оруулсан хугацаа бол 02 сарын 01, 5 сарын 01 байсан. Их Хурал дээр хойшлогдсон юм. Тэгээд шийдвэр гарсны дараа баахан ажил хаялт элдэв юмнууд болоод, хэлэлцээр энэ Баярцогт, Ганди эд нар орж хэлэлцээд, тэгээд дахиад 01 сарын 01-нээс гэдэг шаардлагыг нь хойшлуулаад, 02 сарын 01, 5 сарын 01-н гэдэг дээр гурван талт хэлэлцээрүүд явагдаад энэ асуудал орж ирж байгаа эз шүү дээ. Энийг одоо хоёрын хооронд яриа болгоод байх ямар шаардлага байна аа? Тэгээд дээрээс нь бүр авлигатай хүрч яриад. Хэрэггүй шүү дээ. 

Цаашид энэ Гүндалай гишүүний ярьж байгаа зөв шүү дээ. Ер нь Монголын цалин, тэтгэврийн системийг хэрэв энэ төсвийн бололцоо бүрддэг юм бол хоёр, гурав дахин нэмэгдүүлэх тал руу нь явах ёстой шүү дээ. аль юм болгон 500-н мянган төгрөг дээр энэ төрийн албан хаагч нар амьдрах юм. Бид нар сая, сая таван зуу мянга руу сарынх бол явах ёстой шүү дээ. Төр ийм бодлого явуулах ёстой гэж би хатуу боддог хүний нэг мөн. Төрийн албан хаагчдын дундаж цалинг нэг сая төгрөгөөс цаашаа гаргаад, ажил хийж байгаа хүмүүсийн цалинг сая төгрөгөөс хийчих юм бол Ухаа худаг, Оюу толгой тэр хавьд очиж байгаа юм шиг байна лээ. Энэ Монгол хүн чинь гадагшаа гарч хүний газар хэцүү ажил хийдгээ болино шүү дээ. Хүрээд ирнэ шүү дээ. 

Тэгээд ийм юм руу явж байхад харин эсрэг юм яриад байдаг чинь надад таалагдахгүй байна. Боломжийнхоо хэрээр нэмэх ёстой гэж Гүндалайгийн ярьдаг зөв. Гэхдээ энэ засагт бас халаасанд байгаа мөнгөний хэмжээ гэж нэг юм байна. Бид нар бүгдээрээ Засгийн газрын гишүүд байсан хүмүүс шүү дээ. Энэ Ардчилсан намын нөхдүүд ч ялгаагүй. Энэ манайхан ч ялгаагүй, Ардын намынхан ч ялгаагүй. Зовлонгий нь бүгдээрээ бид нар мэдэж байгаа шүү дээ. Сонгуулийн төлөө өмнөхөн ингээд хоёрын хооронд юмаар улс төр хийгээд явж байгаа бодлогоо харлуулаад байж хэрэггүй дээ. 

З.Энхболд: Хамтарсан засаг байхдаа тохирсон зүйл бол одоогийн батлагдсан төсөв байгаа. Энэ бол хууль. Энэ төсвөөсөө гадуур 172 тэрбум төгрөгийг цалингаар өгөх гээд байгаа нь өөрөө Сонгуулийн хуулийн 35.15-ыг зөрчинө. Хууль зүйн сайд яаж ч тайлбарлаад энэ бол өөр тайлбар байхгүй. Энэ танхимд сууж байгаа 76 хүн сонгогчдоо авлига өгч байгаа юм шиг ойлгогдож байгаа. Энэ танхимд суугаагүй, бусад нэр дэвшигчид ийм боломж байхгүй. Тэд нарын хувьд бүх боломжийг нь хаасан шүү дээ. Тэгээд тэр хүмүүс юу гэж ойлгосон гэхээр 12 сарын 01-нд батлагдсан төсөв бол сонгууль дуустал өөрчлөгдөхгүй байна. Энэ цалин, тэтгэвэр бол Улсын Их Хурал нэмэх эрхтэй. Харин замын дундаас хамтарсан байхдаа тохиролцсон зүйлээ өөрчлөөд 172 тэрбум төгрөгийг нэмж өгөх гэж байгаа нь өөрөө болохгүй байгаа юм. Энийг хэлээд байгаа болохоос өөр юм яриагүй шүү дээ. Хамгийн том. 

С.Батболд: За, би тодруулга хийх нь зүйтэй байх аа. Сая З.Энхболд гишүүний ярьж байгаа зүйл дээр зүгээр тодруулга хийе. Хамтарсан байхдаа тохирсон зүйлээ одоо энэ Засгийн газар өөрчиллөө гэж байгаатай би санал нийлэхгүй байгаа юм. Энэ Засгийн газар хамтарсан байхдаа тохирсон зүйлээ одоо оруулж ирж байгаа юм. Хамтарсан байхдаа 02 сарын 01-нээс цалин нэмэгдүүлнэ гэдгийг багш нартай хамтарсан байх үедээ 12 сард тохиролцсон, гурван талт нийгмийн зөвшилцлийн гэрээг байгуулсан юм. Хамтарсан байхдаа байгуулсан гэрээгээ Их Хуралд оруулж ирж байгаа юм. Тийм учраас хамтарсан Засгийн газар шийдсэн зүйлээ оруулж ирж байгаа учраас энэ өөрчлөлт биш гэдгийг би тодотгож хэлж байна. 

Д.Дэмбэрэл: Гишүүд асуулт асууж, хариулт авлаа. Үг хэлэх гишүүн байна уу? Р.Раш гишүүн 

Р.Раш: Уг нь Засгийн газраас анх орж ирсэн тогтоолын хэлбэрээр нь хэлэлцээд явж болох байсан. Гэхдээ Ардчилсан намаас бас төсвийн тодотгол маягаар хийе, хууль юм чинь хууль маягаар явъя гэсэн тэр саналыг улсын ажлыг урагш нь явуулахын тулд нэг их зөрөөд яах вэ гээд ингээд тодотгол хийхээр тохирсон. Ингээд явж байна. 

Хоёрт, Цагаан сарын өмнө ч мөнгө хэрэгтэй, дараа нь мөнгө хэрэгтэй. Энэ утгаараа бол энэ өөрчлөлтийг хийхээс өөр арга байхгүй л дээ. Төр, засаг тав гурван бор төгрөгийг зохицуулаад ард иргэдийнхээ гар дээр тавьж чадах тийм чадвар байдаг л юм бол энийг харамлах учир гэж байхгүй. 

Гуравт, уг нь энэ юмын үнэ өснө гэдэг чинь тэгээд зардал дээр нэмэх нь жаахан ашиг л байх тийм ёстой юм шүү дээ. харамсалтай нь манайхан өнөөдөр хагас дуулав уу, үгүй юу, гуяа алгадаад нэмж байгаа нь туйлын буруу. Ер нь тэгээд эцсийн эцэст энэ үнэ гэдэг юмыг яах болж байна аа. Ярьж болохгүй, сонсож болохгүй. тэр дээрээ тулах юм бол сая Ардчилсан намын бүлгийн ахлагчийн ярьж байгаагаар ч аягүй бол одоо энийг дуулаад тэр чинь сохор хүн биш, дүлий хүн биш, харж, сонсож л байгаа шүү дээ. Тэгээд нэмнэ шүү дээ. Уг нь ингэж нэмэх ёсгүй юм. Бас цөөхөн Монголчууд энэ чинь ухаан нь нэг хэсэг нь үйлдвэрлэгч, нөгөө хэсэг нь хэрэглэгч, тэгээд амь болж байвал боллоо гэж ингэж үзэж болохгүй шүү дээ. Үүнтэй холбогдуулан тэр нефтийн 01 сарын 06-нд нэмэгдсэн үнэ чинь Монголбанк тэр дээр яах вэ, ханш урьд өмнө нь нэмэгдэж ирсэн болохоор зэрэг тав, арван хувийн юм байгаа биз ээ. Үгсээд нэг орлогч сайдын өрөөнд нэмсэн шүү дээ. Тэрийг бүгдээрээ одоо мэдэж байж заавал ингэж тэрнийг ингэсэн чинь энийг ингэх ёстой гэж ингэж ярьж байгааг бол би буруушааж байгаа. Тийм учраас тэр үндэслэл дээр дахин ярилцъя гэсэн ийм саналыг тавьсан. 

Ерөөсөө энэ чинь улсын валютын тэнцэл гэдэг юм чинь алдагдчихаад байгаа тийм эд шүү дээ. цааш нь энэ ханш гэдэг чинь тэгж зохиомол эд биш байх аа. Хэдхэн оны өмнө 1400-н хэд байна, өнөөдөр 1300-н хэд боллоо гэдгийг бол би лав дуулаагүй. Монголбанкнаас валютын интервант энэ мөнгөний зах зээл дээр хийсэн юм гэнэ лээ гэж. Энэ бол зүгээр хэвийн явж байгаа ийм процесс. Хэвийн явагдах ёстой эрэлт, нийлүүлэлтээр зохицуулагдах ёстой тэр хууль ёсны юмыг аваачиж 10 хувь багасга гэж ингэж шахах нь буруу шүү дээ. тэрнийг яриад байгаа ийм хэрэг. Тэгээд энэ ярьсан дээрээ яриад оруулж ирсэн саналыг нь дэмжээд, дахиад хэлье. Тогтоолоор бол болох байсан. Зүгээр гэхдээ аль алиныгаа хүндэтгээд Улсын Их Хурлыг бүрдүүлж байгаа Ардчилсан нам үгийг нь зайлшгүй сонсох ёстой, олонхи олонхи гээд. 

Д.Дэмбэрэл: Г.Батхүү гишүүн 

Г.Батхүү: Баярлалаа. Ер нь цалин, тэтгэвэр, тэтгэмж ард түмнийхээ орлогыг нэмэгдүүлэх ёстой л доо. Тэгээд сая Раш дарга жаахан буруу яриад байна аа. Яагаад гэвэл хууль зөрчсөн эрх олгох тухай хуулийн төсөл орж ирсэн. Энэ бол Үндсэн хууль зөрчсөн. Улсын Их Хурлын бүрэн эрх. Үндсэн хуулиар олгосон эрхийг Засгийн газарт шилжүүлэх тухай асуудал орж ирж байгаа. Өмнө нь ийм байсан. Ийм жишиг байсан гэж байгаа. Санаж байна. М.Энхболдын Засгийн газрын үед хадгаламж зээлийн хоршоонд санхүүжүүлэх ёстой мөнгөний үлдэгдлийг эх үүсвэр нь байгаа нөхцөлд нь санхүүжүүлэх эрхийг нэг удаа Улсын Их Хурал олгосон. Саяын өргөн барьсан эрх шилжүүлэх тухай асуудал бол орлого нь тодорхойгүй. Зарлагыг нь тодорхойлсон. Төсвийн хууль зөрчсөн. Үндсэн хууль зөрчсөн ийм асуудал орж ирсэн учраас хоёр намын бүлгээс зохион байгуулагдсан ажлын хэсэг ярьж байгаад энийгээ төсвийн тодотгол болгож оруулж гэж шийдээд, өнөөдөр оруулж ирж байна аа. 

Ер нь тэтгэвэр, тэтгэмжийг нэмэх нь чухал гэж би бас үгнийнхээ эхэнд хэлсэн. Олон хүн ч дэмжиж байх шиг байна. Гэхдээ тэтгэвэр авдаггүй, цалин авдаггүй хичнээн хүн цаана нь байгаа билээ? Тэр хүмүүсийн амьдралыг бид нар яаж харж үзэх юм бэ? Бид нар Улсын Их Хурал дээр өнөөдөр дүн нэмэгдэнэ гэж хэлж байгаагаас илүүтэй үнээ нэмэх сонирхолтой улсууд цаана чинь тэр сурталчилгаагаа явуулаад эхэлсэн. Цалин, тэтгэвэр, тэтгэмж нэмэх гэж байна гээд. Тэгээд хөдөө явж байхад ярьж байна лээ. Тэтгэвэр нэмэхээр худалдан авч идэх барааны үнэ маань буураад байна аа, хүү минь. Ах нь тэтгэврээ нэмээгүй байхад Оросын хоёр том шуудайтай гурил авдаг байсан тэтгэврийн мөнгөөрөө тэтгэврийн хэмжээ нэмэгдсэн чинь одоо бүтэн хагасыг авдаг тийм өртөгт хүрээд байна гэж хэлж байгаа. Тэгэхээр энэ талаас нь нэлээн сайн анхаарах ёстой. 

Сангийн сайд түрүүн бас буруу л юм ярьж байна. Тэр Монголбанк ихэнхийг бараг инфляцийг хариуцдаг юм шиг, тийм юм байхгүй шүү. Тэр инфляцийг хариуцах ёстой. Энэ тодотголыг хэлэлцэх энэ явцад бид Байнгын хороон дээр энэ асуудлаар нэлээн хатуу ярьж, энэ үнийн өсөлтөөс болж цалин, тэтгэвэр, тэтгэмжийг нэмэгдүүлсэнтэй холбогдуулан гарах үнийн өсөлтийн асуудлыг Засгийн газар, тухайлбал, Сангийн сайд Монголбанктайгаа хамтарч шийдвэрлэж чадна гэсэн тэр амлалтын үндсэн дээр би энэ асуудлыг цааш нь Байнгын хороон дээр бид нар хэлэлцэх ёстой гэж бодож байна. 

Дараа нь Сангийн сайд Төсвийн байнгын хорооны даргаар та ажиллаж байхдаа улс орны эрх ашгийг бодъё гээд цалин, тэтгэвэр, тэтгэмжийг нэмэх хугацааг өөрөө тогтооход энэ хурлыг даргалж батлуулсан хүн шүү. Тэгээд өнөөдөр болохоор зэрэг хэний эрх ашгийг бодоод цалин, тэтгэвэр, тэтгэмжийг наана нь олгох тухай асуудлыг ярьж орж ирж байгаа юм. Өмнөө барьж байгаа нэг үг тайлбар чинь бол та гурван талт хэлэлцээрийг би үндэслэж оруулж ирж байгаа гэж байгаа. Та яагаад тэгвэл Монгол Улсын хуулийг зөрчсөн гурван талт хэлэлцээрийн тухай асуудал яриад байгаа юм. Яагаад хууль зөрчсөн гэж хэлж байна гэвэл төсвийн хууль дээр хуульчлаад баталсан байгаа цалин, тэтгэвэр, тэтгэмжийг нэмэх хугацааг өөрчилсөн гэрээ, хэлэлцээр өөрсдөө хийчихээд, түүнийгээ өнөөдөр Улсын Их Хуралд тулгаж оруулж ирэх тийм эрх зүйн боломж, чадамж, ёс суртахуун байх ёсгүй шүү. 

Гэхдээ нэгэнт оруулж ирсэн асуудлыг бид нар хэлэлцэнэ. Эцсийн үнэ хөөрөгдөхгүй, инфляциа барьж чаддаг, хөөрөгдөхгүй гэдэг нь тэтгэвэр, тэтгэмж, цалингийн өсөлтөөс өнөөдөр зах зээл дээр үнийн хөөрөгдлийг гаргахгүй барьж байх энэ хариуцлагыг оруулж ирж байгаа Ерөнхий сайд Батболд, Сангийн сайд, Засгийн газар бүрэлдэхүүнээрээ хариуцах үүрэгтэй шүү гэдгийг би энэ чуулганы анхны хэлэлцүүлэг дээр хэлмээр байгаа юм. Байнгын хороон дээр дахиад хэлэхэд, энэ асуудлаар та нар нэлээн бэлтгэлтэй орж ирэх ёстой. Бид нар энэ асуудлаар нэлээн хатуу яриад, нэмэгдүүлэхгүй байна, үнийг барьж чадна гэдэг хатуу амлалтаа өгсөн цагт энэ асуудлыг эцсийн хэлэлцүүлэгт Улсын Их Хурлын чуулганд оруулж ирж хэлэлцэнэ гэж хэлье. Баярлалаа. 

Д.Дэмбэрэл: Р.Гончигдорж гишүүн 

Р.Гончигдорж: Баярлалаа. Улсын Их Хурал төсвөөрөө бодлогоо тодорхойлсон л доо. Төсөв маань зөвхөн ганцхан төсөв биш, мөнгөний бодлого баталсан. Энэ болгон өөрөө хоорондоо баланстай зүйл. Тийм учраас өнөөдөр бид нар мөнгөний бодлого дээр ямар өөрчлөлт гарах вэ гэдгээ ч гэсэн үүнтэй авчирч ярих ёстой. Мөнгөний бодлого дээр гарч байгаа өөрчлөлтүүдтэй уялдуулж төсвийн тооцооны хяналтууд ч гарч ирэх ёстой. Төсвийн тооцооны дахин хяналтууд гарч ирэх ёстой. Би бол инфляци, тэр валютын ханш эдгээрийг бол төсөвт хамгийн гол авагддаг анхдагч мэдээлэл гэж ойлгодог. Энэ бол бас заавал яригдаж орж ирэх хэрэгтэй. Ямар ч байсан нэг засагдсан зүйл бол хуулийн дагуу энийг төсвийн тодотголоор орж ирж. 

Цалин нэмж байгааг буруутгахгүй ээ. Харин асуудал юунд байна гэхээр бас л нийгэм дэх балансын асуудал байж байгаа. Энэ үйлдвэрчний эвлэл яахаараа зэрэг төрийн байгууллагуудын цалинг нэм гэдэг дээр үйлдвэрчний байгууллага орж ирдэг юм. Үйлдвэрчний байгууллага бол ажил олгогчтой хийгээд, ажил олгогчдын ажилчдын цалинг та нар ингэж нэмэх шаардлагатай байна гэдэг энэ чиглэл дээрээ илүү баланс барьж орж ирэх ёстой. Тэгэнгүүт төр өөрөө ажил олгогчийнхоо хувьд бусад компаниудтай адилаар энэ түүнтэй балансжуулсан төрийн албан хаагчдынхаа цалинг нэмэх тухай асуудал гарч ирэх ёстой. Энэ аргачлалыг цаашаа бодох ёстой. Ингэж бодохгүй юм бол энэ инфляцийг зүгээр бараа, бүтээгдэхүүний үнэ нэмэгдэж байгаа биш, бараа, бүтээгдэхүүн хийж байгаа үйлдвэрлэлийн ажилчдын цалинг нэмэхээс өөр аргагүй болж байгаатай холбогдуулан тухайн үйлдвэрлэлээс гарч ирж байгаа бараа, бүтээгдэхүүний үнийн өсөлт ямар хэмжээнд тавигдаж байна. Тэр ашгийнхаа хувийг барих вэ гэдэг бас тэр тооцоог нь бодох ёстой шүү дээ. 

Тийм учраас энэ дээр бид нар нэг санаагаар үнэ нэмдэг, цалин нэмэгдэнгүүт гэдэг энэ ойлголт нь магадгүй 30 хувьтай байж болно, бодит шаардлага нь хэдэн хувьтай байна вэ гэдгийг тооцоолж гаргах хэрэгтэй. Энэ болгон ч гэсэн ялгаа байхгүй, яг ийм төсөвт өөрчлөлт оруулахдаа бодлого дотор тооцоон дотор авагдаж орж ирсэн байх ёстой. Авагдаж орж ирсэн байх ёстой. Уг нь энийг хийхдээ бас бид нар суурь цалинг нэмээгүй учраас цалинг нэмэгдүүлэхээр зэрэг одоо бидний цалин олигтой нэмж өгөхгүй байна гээд багш нар төрийн албан хаагч дээр бид нар арга бодож болно шүү дээ. Энэ хооронд цалинг нэмсэнтэй адилхан байхаар цалингийн мөнгөөр биш, жишээ нь, багш нар үдийн хоолоор хангагдана, төрийн албан хаагчид үдийн хоолоор хангагдана, юу гэдэг юм, тэтгэвэр, тэтгэмж авч байгаа улсууд дээр бол тодорхой үйлчилгээ нэмнэ. 

Өөрөөр хэлбэл, олгож байгаа мөнгө нь нэмэгдээгүй харагдах ч гаргадаг зарлага дээр нь хэрэглээний үйлчилгээгээр бол хангах замаар энэ хэдэн сарын хооронд аргалах ийм бодлогыг явуулж болно. Тэгээд бид нар төсөвт явсан. Тэр хэсгээрээ. Тэр үйлчилгээнд зайлшгүй гарч ирж байгаа мөнгийг бол цалингийн агуулгаар биш, тодорхой үйлчилгээний зардал хэлбэрээр гаргаж ирэх ийм арга байж болох талтай. Тэгэх юм бол бас энэ чинь өөрөө юу яах гэж байна, тэр үйлчилгээ үзүүлдэг газрууд чинь бас шинэ ажилтай болоод, үйлчилгээ үзүүлсэн улсууд дээр орлого бий болж байгаа биз. Нэг ийм нийгэм дэх үндсэн балансаа барихгүй бол бид нар чинь өнөөдөр бие биеэ чирээд байна. Энд л асуудал байна. Ийм л баланссан тооцоон дээр олон төвтэй, олон өгөгдөлтэй бодлого дээр ажиллаж байж энийгээ хийх шаардлагатай. Түүнээс улс төр гэсэн өгөгдөлтэй ганцхан хариугаар энийг хайгаад ч хэрэггүй. Ийм хариулт гаргах гэж бодлого бодоод ч хэрэг байхгүй. Энийг. Үйлдвэрчний эвлэл дээр бол би тийм л ойлголттой байдаг хүн. Тухайн нэг ажил олгогч нь төр. Хэдэн зуун мянган ажил олгогчид байгаа. Тэрний ганцхан нь төр. 

Л.Гүндалай: Тэгэхээр үйлдвэрчний эвлэлийн тэр дарга хийгээд тэргүүн хийгээд байгаа Ганбаатар бол танай намын дарга байсан Ерөнхийлөгч Энхбаярын албан ёсны зөвлөх хийж, сонгуулийн сурталчилгаанд явж байсан нөхөр шүү дээ. тэгээд л тэнд очсон. Тэгээд өнөөдөр та нарын удирдлагаар явж байгаа. Ер нь аливаа юм болгонд улс төр нь явж байдаг. Юу гэдэг юм, Худалдаа аж үйлдвэрийн танхимын дарга Дэмбэрэл гээд хүн байдаг. Тэрний дахин сонгууль болоход би очиж байсан. тэгэхэд Монгол Улсын Засгийн газрын тэргүүн хүртэл очиж тэр дээр нь ярьж үг хэлж, тэнд өөрсдийнхөө намын компаниудаар дэмжүүлж байгаад дахин гаргаж ирж байсан. Компаниудын захирал хүртэл юу гэдэг юм, тэр бүх л юман дээр Эрдэнэс Монгол, Таван толгой, бүх юман дээр дандаа улс төр, дандаа өөрсдийнхөө гүйцэтгэгч нарыг тавьж байгаа. Бүх том компаниуд бүх юм. Яах вэ дээ, тэгээд сүүлдээ тийшээ л явсан, Ногоон нам руу явсан байх. 

Ер нь яг үнэндээ хэлбэл, зүгээр би та нарыг битгий тийм дэмий юмыг худлаа нууж дарж бай гэж хэлэх гээд байгаа юм. Цаанаа бол бүх юмыг мэдэж байдаг. Наагуураа өөр юм яриад суугаад байх бол хэрэггүй юм байгаа. Нефть импортлогч компаниуд ч гэсэн тэд нар үнээ нэмсэн. Энэ бол ашгийн төлөө байгууллага. Долларын үнэ ханш нэмэгдсэн. тэрнээс болоод үнээ нэмсэн. Ойлгомжтой. Тэгэнгүүт юу гэдэг юм, Ардчилсан намын дэд сайд нөхөр өрөөндөө тэд нартай уулзаж байгаад одоо нэгэнт долларын үнэ ханш нэмэгдсэн юм чинь үнээ нэмвэл нэм гээд хэлчихсэн учраас тэд нар үнээ нэмсэн юм биш тийм юм байхгүй шүү дээ. Үнэ нэмэхээр нь уулзсан. Уулзаад учир байдлыг нь сонссон. Үнэхээр нэмэхээс өөр аргагүй гэж ярьсан. Тэгвэл тэр Ардчилсан намын дэд сайд байсан нөхөр өнөөдөр ажлаасаа гарсан, танай намаас дэд сайд нөхөр очлоо шүү дээ. тэр нөхөр нөгөө хэдэн бензиний импортлогч нар, түгээгч нарыг дуудаж авчраад өрөөндөө оруулж байгаад өнөөдөр бас яриад та нар үнээ буулгачих гээд ярь л даа. Болдог юм бол. хэлэхээр нь өсгөдөг юм бол хэлэхээр нь бас буулгадаг байх ёстой биз дээ? ерөөсөө ингэж явуургүй улс төр хийхээ больё. Үнэ ханшийн энэ өсөлт дээр Засгийн газар онцгой анхаарах ёстой шүү. 

Эрхэм Сангийн сайд аа, та одоо Засгийн газар энд юм уу, Сангийн яам энд ямар ч оролцоогүй гэж хэлэх ямар ч тийм эрхгүй шүү. Өнөөдөр Засгийн газар Монгол Улсын энэ ялангуяа нийгэм, эдийн засагт болж байгаа том том өөрчлөлтүүд дээр бол онцгой анхаарах ёстой. Монгол шиг ийм жижигхэн ийм эдийн засагтай улс оронд төр гээд энэ байгууллага асуудлыг нь хариуцах ёстой шүү. Манайх чинь тийм глобалчлагдсан нийгэмд амьдарч байгаа ч гэсэн, өөрөө эдийн засаг нь жижиг учраас бид нарт зохицуулалт хэрэгтэй. Төрийн зохицуулалт зайлшгүй байх шаардлагатай шүү. Энэ үнэ дээр. Энэ чинь манай ард түмэнд нөлөөлөөд байна аа. Энийг зүгээр нэг зах зээл хаяж болохгүй ээ. 

Өнөөдөр бүх юмыг хувьчлаад ямар амжилтад бид нар хүрч байна. Зөв зүгээр явж байсан НИК компаниа ашигтай явж байхад нь хувьчлаад хаясан. Зөв зүгээр ашиг өгч байсан Говь компаниа хувьчлаад тавьсан. Зөв зүгээр явж байсан Худалдаа хөгжлийн банк, Хөдөө аж ахуйн банк, Хаан банк гээд бүх л банкнуудаа хувьчлаад тавьсан. Яасан? Нөгөө идэж уух, өөрсдөө хувьчилж авах шунал тачаал нь дийлэхээ байсан учраас ард түмний нүдэн дээр л хувьчлаад авсан. Ард түмэн мэдэж байгаа. Энийг. Даанч ойлгохгүй байгаа.

Д.Дэмбэрэл: Баярлалаа. Д.Тэрбишдагва гишүүн 

Д.Тэрбишдагва: Энэ уг нь өнөөдөр энэ хууль дээр Тэргүүн Шадар сайдын багцад байсан асуудлыг Шадар сайд, Хууль зүйн сайдад шилжүүлэх асуудал ингээд яриад явсан бол зөв байсан юм. Төсвийн тодотгол бол ярих шаардлагагүй гээд манай намын бүлэг ч шийдсэн байсан, зориуд энд оруулж ирж байгаа нь улс төр хийх гэж оруулж ирсэн нь их ойлгомжтой болоод, төсвийн тодотголоор улс төр хийж байгаа юм байна л даа. Уг нь манай бүлгийн дарга Энхтүвшин чинь 2007 онд Боловсрол, соёл, шинжлэх ухааны сайд байсан. Тэр үед бол үдийн цай хөтөлбөрийг Засгийн газарт эрх шилжүүлээд ингээд явж болж байсан байхгүй юу. Болж байгаа юмыг л тэгээд болгохгүй болгоод л, зориуд энд орж ирээд баахан Дэмбэрэл дарга аа, улс төр хийгээд байгаа юм биш үү? Ер нь цаашид ажлыг ингэж нэг цаг зарсан биш, ер нь цаг тухайд нь маш богино хугацаанд ингээд асуудал шийдээд явмаар байгаа юм. Тэгэхгүй ингээд учир төгсгөлгүй нэг яриа болгох гээд байна л даа. Тийм учраас уг нь энийг Засгийн газарт эрх шилжүүлээд явсан бол маш их богино хугацаанд асуудлыг шийдээд явах, хугацаа алдахгүй зүйл байгаад байгаа юм. 

Хоёрдугаар асуудалд би Засгийн газарт, Дэмбэрэл даргад ч гэсэн хэлэхээр зүйл байгаад юм. Энэ 4 удаа Улсын Их Хурлын тогтоол гарсан. Тэгээд энэ бензин шатахууны агуулахын асуудлыг бид байнга ярьж байгаа. Олон жил ярилаа. Тэгээд би сая энэ Сангийн яамны нөхдөөс ингээд асуухад нийтдээ агуулах барихад 22 тэрбум төгрөг төсөвлөгдсөн. Энэ жилийн хувьд ерөөсөө 750-хан сая төгрөг. Өөрөөр хэлбэл, агуулах барих мөнгөний 3.5-4.0 хувийг энэ жил гаргачихаад, тэгэхээр чинь энэ жил бол агуулах барина гэсэн тийм ухагдахуун байхгүй болчихлоо. Тэгэхээр энийг бол Засгийн газар, тэгээд энэ Их Хурал ч гэсэн анхаараад төсвийн тодотгол дээр 22 тэрбум төгрөгийг оруулаад ирмээр байгаа юм. Тэгвэл шатахууны нөөцтэй агуулахтай болчих юм бол бид ингэж бусдаас хамааралгүй баймаар байна. 

Тэгээд одоо ирэх жил энэ жилийн төгсгөлд дахиад нөгөө агуулахаа яриад эхлэх нь байна. Инфляци үнэ гэж яриад байгаагийн эхний эх үүсвэр нь ерөөсөө шатахуунтай холбоотой байгаад байгаа. Түүнээс тэр Монголбанк эд нартай холбоотой юм бол бага юм байна лээ. Үнэхээрийн нэг өдөр шийдвэр гаргаад, тэгээд бүгдээрээ үгсэж байгаад 13-16 хувь нэг өдөр үнээ нэмдэг юм гэж байхгүй шүү дээ. тэгэхээр энэ ерөөсөө инфляцид нөлөөлж байгаа, үнэд нөлөөлж байгаа эх үүсвэр бол гадаадаас хамааралтай, шатахуун байгаад байгаа юм. 

Одоо шатахууны үйлдвэрлэлийг онцгойлон анхаарах хэрэгтэй. Би тухайлбал, Монгол Ардын нам дээр энэ ажлын хэсгийг ахалж явж байгаа. Ерөөсөө шатахууны асуудал, энэ нефть үйлдвэрлэх асуудал, агуулахын асуудлыг хариуцсан энэ бүрэн эрхт төлөөлөгч гэдэг хүн асуудал хариуцаж, ерөөсөө энийг нэг хүн хариуцахгүй бол одоо ерөөсөө энийг хариуцах эзэн байхгүй. Би дахин хэлж байхад, 4 удаа Улсын Их Хурлын тогтоол, 3 удаа Засгийн газрын шийдвэр, 7 шийдвэр гараад хэрэгжихгүй байгаа энэ асуудлыг тодорхой нэг хүнд хариуцуулж өгөх асуудал хүртэл яригдаж байгаа. Ийм учраас энэ 22 тэрбум төгрөгийг энэ төсвийн тодотгол байдаг юм уу, энэ Их Хурлаас тодорхой чиглэл өгөх ёстой гэж бодож байна. 

Д.Дэмбэрэл: Баярлалаа. Яах вэ, ер нь Монголд агуулахын аж ахуйг хөгжүүлэх хэрэгтэй. Хоцроод байгаа юм. Дэд бүтэц байхгүй. Д.Ганхуяг гишүүн 

Д.Ганхуяг: Баярлалаа. Юу Монгол гажиг гэдэг юм ер нь бий болоод байна л даа. Гурван талт хэлэлцээр байж болно. Цалин нэмэхийг шахаж болно. Гэхдээ жилийн өмнө тэдэн сарын тэдэн төгрөгөөр нэмнэ, тэдэн сарын тэдэнд тэдэн төгрөгөөр нэмнэ гээд тохирдог гэнэ ээ. Энэ чинь ерөөсөө хүлээлтийн инфляци бий болгож байгаа. Цалин нэмэхтэй, цалин, тэтгэврийг нэмэхтэй бол хүн болгон санал нэг байгаа. Дэлхий ертөнцөд хоёрхон үндэслэлээр цалинг нэмж байгаа. Нэгд, инфляцийн өсөлтөөр, хоёрт, нэг хүнд оногдох дотоодын нийт бүтээгдэхүүний хэдэн хувьтай ойролцоо байх уу гэдэг ийм ганц асуулт байгаа. Тэгээд эцсийн эцэст яаж байна гэхээр энэ яагаа ч үгүй эрт зарласнаас болоод бараа, бүтээгдэхүүний үнэ нэмэгдээд, хамгийн ач холбогдолгүй болсон үед цалин нэмж байгаа байхгүй юу. 

Өөрөөр хэлбэл, цалин, тэтгэврийг гурван талт хэлэлцээрээр яг тоогоор нь хугацаагаар нь тохирдог орон хаана ч байхгүй. Ийм асуудал болж байгаа. Тэгээд энийг нэг Засгийн газрын гишүүн нь хийсэн. Тэгээд Засгийн газар нь тохирсон юм чинь гээд яриад сууж байгаа байхгүй юу. Цалин, тэтгэврийг нэмэх эрхийг ард түмэн Улсын Их Хуралд өгсөн байгаа. Тэр шийдвэрийг нь өгсөн байгаа. Сая төсвийн тухай хууль батлахад нэгдүгээрт, яг амьдрал дээр тохиолддог практик үндэслэл байна. Шинэ жил, Цагаан сар, наадмын өмнө цалин нэмэхээр бараа, бүтээгдэхүүн худалдан авах эрэлт ихэсдэг. Юмны үнэ өсдөг. тэгээд нөгөө цалин ач холбогдолгүй болдог гээд ийм үзүүлэлт байсан. дараа нь яг сонгуулийн компанит ажил эхлэх гэж байхад 5 сард цалин нэмээд, цалин нэмэхээр төрийн албан хаагчдын 200 гаруй мянган хүний цалин нэмж байгаа. Тэгээд юмных нь үнэ өссөн хирээр цаашаа үргэлжилдэг. 

Нөгөө талаас энэ бол бас санал худалдаж авах арга болох юм гээд хойшлуулсан ийм асуудал. Тэгэхээр өнөөдөр Хууль зүй, дотоод хэргийн сайд хууль тэгж орж ирсэн гээд, хууль нь харин сонгуулийн компанит ажлыг эхлэхийн өмнө цалин нэмэх нь утгагүй юм гээд баталсан байхад ингэж яриад сууж байна. Тэгээд одоо бол цалин юу болж байна гэхээр 02 сард яг Монголбанкнаас төсвөөр дамжиж нийлүүлэгдэх мөнгөний нийлүүлэлтийг үзсэн. Тэтгэврээ бол нэмэхээр байгаа юм. Нөгөө тендерийн худалдан авалт эхэлнэ. Бас Хүний хөгжил сангаас нөгөө нэг сая төгрөгийг өгөөд эхэлнэ. Хамгийн их мөнгө нийлүүлэх юм байна. Иргэд маш их худалдан авалт хийх юм байна, энд бол цалин нэмэх нь хамгийн ач холбогдол муутай ийм дүгнэлтүүд яг эдийн засгийн үндэслэлтэй гарсан байсан л даа. Тэгэхэд дахиад ингээд оруулж ирж байгаа байхгүй юу. 

Тэгээд энэ дээр юу болж байна гэхээр хууль мэддэггүй Засгийн газраас болоод байна. Тэр нефтийн үнийг хувийн компанитай ярьж тохирдог тэр бүтцийг Зоригт сайдын тушаалаар бий болгосон байгаа юм. Тэгээд нэмэх үү, нэмье. Уг нь Өрсөлдөөний хуулиар хэн ч энэ үнийг, ямар ч үнийг үндэслэлгүйгээр үгсэн хуйвалдаж нэмж болохгүй заалттай. Тэгэхэд Улсын Их Хурлын бүтэц бүлэг, Байнгын хороо хуралдаж чадахгүй байна. Хууль баталчихаад хууль хэрэгжүүлэхээ ингээд шаардахгүй юм. Үнэхээр хэцүү юм. Инфляцийг ганцхан Монголбанк хариуцна. Инфляцийг онилох бодлогоос болоод өнөөдөр Монгол Улс. 

Д.Дэмбэрэл: Нэмээд хэлье. Гишүүд цагтаа багтвал сайн. 

Д.Ганхуяг: Дэлхийд байхгүй өндөр бодлогын хүүтэй, дэлхийд байхгүй өндөр хадгаламжийн хүүтэй, дэлхийд байхгүй өндөр зээлийн хүүтэй. Энэ зээлийн хүү нь дахиад юмны үнийг дахиад иргэдийн амьжиргааг хүндрүүлж байгаа. Инфляцийг онилох гэдэг бол нэг асуудал байгаа. Нөгөө төсвөөс бүгдийг шийднэ гэдэгтэй хамгийн амархан. Өөрөөр хэлбэл, зүгээр сууж байгаад бодлогын хүүгээ нэмдэг. Инфляцид мөнгөний асуудлаас гадна Засгийн газрын Үндсэн хуульд заасан асуудал байгаа. Эдийн засгийн тогтвортой байдлыг хангана. Бүр Өрсөлдөөний тухай хуульд гол нэрийн бараа, бүтээгдэхүүний эрэлт, нийлүүлэлтийн зохистой байдлыг Засгийн газар хариуцна гээд заасан байгаа. Одоо үүгээрээ явахгүй бол дэлхийд байхгүй гажиг, дэлхийд байхгүй, өөрөөр хэлбэл, сонин эдийн засгийн механизм хэрэгжсээр байгаад бид чинь хамгийн их өндөр зардалтай хүмүүс болж байна. Тийм учраас уг нь шинэ сайдыг дөнгөж ажлаа аваад байхад нь шахаж шаардаад баймааргүй байна. Энэ. 

Д.Дэмбэрэл: Батсуурь гишүүн 

Я.Батсуурь: Манай энэ төр, засгийн бодлого үнэхээр дэндүү богино байна аа. Сонгуулиас сонгуулийн хооронд амьдардаг юм шиг амьдардаг. Сонгуулиас цааш бүх юм дуусах юм шиг асуудалд ханддаг. Бүх асуудлыг сонгуулийн өнцгөөр харж шийддэг ийм байдлаар явж байна шүү дээ. одоо ингээд цалин, тэтгэвэр нэмэхийг дэмжиж байна. Гэхдээ ингэж бөөндөж тулгуу ойрхон нэмэх нь эдийн засагт асар их хохиролтой. Одоо бид нар сонгуулиас өмнө 334 тэрбумыг билүү, нөгөөд өндөр настан, тэтгэврийн настан, хөгжлийн бэрхшээлтэй улсуудад бэлнээр тараана. Сая төгрөгийг. 21 мянга тарж байгаа. Оюутнуудад цалинг энэ сараас ирэх сараас эхлээд олгоод эхэлнэ. 

Тэгээд дээр нь нэмээд цалин ингэж нэмэгдэнэ. Ингэхээр чинь одоо ер нь сонгуультай холбоотой бид эдийн засгаа сүйрүүлэх гэж байгаа юм биш үү? Яаж энэ их бэлэн мөнгөний урсгалыг улс орны эдийн засаг даах юм бэ? Инфляци чинь явж өгнө биз дээ? үүнийг харж байгаа хүн байна уу? Үүнийг одоо яаж шийдэх юм бэ? Аягүй бол үүний чинь сөрөг үр дагавар сонгуулийн үеэр гарна шүү дээ. эсрэгээрээ харин. Хамаг юмны үнэ нэмэгдээд, ямар ч тийм үр дүнгүй асуудал болно. Тэгэхээр зэрэг би ямар санал тавих гэж байна гэхээр зэрэг ерөөсөө цалингаа хэдэн хувь нэмэх гэж байгаа юм? 50 хувь нэмэх гэж байгаа бол 6 сарын хугацаатай сар сард 5 хувь нэмнэ. 10 сарын хугацаатай. Ерөөсөө сар тутам 5 хувь нэмэхээр ийм маягаар нэмэхгүй, ингэж тулгуу ойрхон хоёр бөөндөж нэмэх нь эдийн засгийн инфляцийг маш ихээр хөөрөгдөж эдийн засагт хохирол учруулна. Ер нь яагаад ер нь цалинг тогтмол бага багаар нэмдэг, нэг их дуулиан шуугиангүйгээр нэмдэг явдалд шилжиж шийдвэрлэж болдоггүй юм бэ гэсэн нэг санал. 

Хоёрт, ерөөсөө энэ төсвийн тэлэлт бол эдийн засгийг баллаж байна. Өнөөдөр төсөв тэлсэнтэй холбоотойгоор ерөсөө төр бүх юмыг шийддэг, хувийн хэвшлийн бизнесийг булааж хийдэг, хувийн хэвшлийнхэн цалингаа нэмж чадахгүй, одоо төсвийн цалин нэмсэнтэй холбоотойгоор ажилчдаа төр рүү алддаг. Иймэрхүү байдал руу явж байна. Тэгэхээр зэрэг энийг нэмэхдээ ингэж төсвийг тэлэхгүйгээр төсвийнхөө байгаа зардал дотроо хэмжээн дотроо нэмж яагаад болоогүй юм бэ? Өнөөдөр одоо эдийн засаг, дэлхийн эдийн засаг хямраад хүндрээд байж байна. Бид ямар ч бэлтгэлгүй байж байгаа. Олсныхоо хэмжээгээр үрдэг сэтгэлгээгээр хандаж байна. Одоо ингээд хямрал болоход бидний түрийвчинд, халаасанд, авдранд юу ч байхгүй байж байгаа. Бараг. Үүнийг Олон улсын Валютын сангийнхан хэлсэн байна лээ. Бүгдийг нь. Монголын удирдагч улс төрчид 2009, 2010 оны хямралаас огтхон ч сургамж авсангүй. Одоо хямрал болоход элгээрээ хэвтэхэд бэлэн байна гэж хэлээд байгаа юм. Тэгтэл одоо бид нар тэрийгээ хийхгүй, хуримтлалаа бий болгохгүй ингээд үрээд байдаг. Төсөв дотроо багтааж энэ цалингаа нэмээд, илүү гарч байгаа тэр орлогоороо хямралд бэлтгэж, хуримтлал бий болгож, нөгөө төсвийн тогтвортой байдлын сандаа ахиухан мөнгө цуглуулж байгаад тэрнийгээ дахин эргэлтэд оруулах, гадаадын том төслүүдэд, дотоодын том төсөлд оруулж, эргэлтэд оруулж, тэр олсон ашгаараа жинхэнэ цалин, юу байдаг юм, тэр юмаа нэмж байвал хамгийн ашигтай хувилбар тэр биз дээ? энэ чинь. 

Тэгэхээр энэ нэмэх нь зүйтэйг дэмжиж байгаа. Гэхдээ нэмэх арга барил чинь шал буруу байна аа. Бага багаар сарын 5 хувиар нэм. Тогтмол. Заавал сонгууль гэхгүй, 10 сар хүртэл хэдэн хувийг нэмэхэд, тэрийгээ 10 сар хүртэл, оны эцэс хүртэл хуваагаад ингэж нэмэх нь зүйтэй. Хоёрт, ерөөсөө энэ төсвийг ингэж тэлэлгүйгээр илүү гарсан мөнгөө бид хуримтлалд оруулъя, хямралд бэлтгэе, хамгаалалттай болъё, авдар түрийвчиндээ хэдэн төгрөгтэй болъё, 2008 оны, 2009 оны хямралын сургамжийг бүгдээрээ санацгаая. Ийм маягаар хандах нь зүйтэй гэсэн саналтай байна. 

Д.Дэмбэрэл: Баярлалаа. Н.Ганбямба гишүүн 

Н.Ганбямба: Баярлалаа. Энэ өнөөдрийн хэлэлцэж байгаа асуудалтай холбогдуулан гол санаа бол инфляцийн эсрэг арга хэмжээ авах саналууд нэлээн олон гарлаа. Тэгээд яг ний нуугүй хэлэхэд, энэ гал унтраах арга хэмжээгээр 4 жилийн турш явж ирлээ. Яг цаашид хамтарсан Засгийн газар байгуулаад ч нэмэргүй, 4 жил гал унтраах арга хэмжээ авч явлаа. Уг нь алсын хараатай гол суурийг нь шинэчилсэн бол цалин гэдэг чинь ингээд нэмээд байдаг зүйл биш. Зах зээлийн аль ч оронд очиход цалингийн нэмэгдлийг яаж хийдэг вэ гэхээр би ч нэг Австралиас билүү, манайхан очиж онигоо болсон гэдэг шүү дээ. юун цалин нэмэх, юуны тухай асуугаад байгаагаа нөгөө цаад тал нь ойлгодоггүй. 

Өөрөөр хэлбэл, зах зээлийн үнэлгээг нь бий болгох юм бол багш нарын нэг цагийн цалин, нэг цагийн хөлсний үнэ зах зээлийн эрэлтэндээ нийцсэн тийм хэмжээнд эмч нарын үнэлгээг нь нэмэх юм бол, уг нь ингээд манайх шиг социализмын үеийнх шиг 50 хувиар нэмлээ, 100 хувиар нэмлээ, 30 хувиар нэмлээ гэдэг ийм орон бол өөр газар байдаггүй байх аа. Тийм учраас бид нар яах вэ, энэ гал унтраах арга хэмжээгээ авсаар байгаад энэ 4 жилээ дуусгах гэж байна л даа. Өнөөдөр мөн л гал унтраах арга хэмжээ. Уг нь бол цаашид энэ цалингийн нэмэлт гэдэг ойлголт биш, үр дүнгээрээ ингээд цалин хоёр сая төгрөгийн хүртэл ч цалин аваад явдаг тэр механизм бий болгоогүй цагт бол ингээд л хавтгайруулсан нэмэлт, үр дүнгүй нэмэлт, инфляцийг өсгөсөн нэмэлтүүд бол нэг хэсэгтээ явах юм шиг байгаа юм. 

Өнөөдрийн энэ авах арга хэмжээтэй холбогдуулан энэ цалингийн нэмэгдэлд тэр 200-гаад мянган төрийн албан хаагч, 240-өөд мянган тэтгэврийн насны ахмадууд маань нийлээд гэр бүлийнхэнтэй оруулаад, 800, 900 мянган хүн гэж тооцоход цаана нь 2 сая хүний асуудал сох хаягддаг. Өөрөөр хэлбэл, цалин, тэтгэвэр авдаггүй, улсаас цалин авдаггүй, энэ ажилгүй байгаа, нийгэмшээгүй иргэд гээд нэрлэгдсэн нийгмийн даатгалын шимтгэл төлж ч чадахгүй явж байгаа энэ 2 сая шахуу иргэний асуудал бол маш хүнд тусдаг. Ялангуяа энийг дагаад цалингийн өсөлтийг 50 хувиар нэмэхэд, 60 хувиар юмны үнэ өсөх юм бол энэ хоёр сая хүний амьдралд маш хүндээр тусдаг. 

Тийм учраас ийм ийм арга хэмжээнүүдийг бодолцохгүй бол ер нь эцсийн эцэст энэ цалингийн нэмэгдэл хүн амын бодит орлого нэмэх үү, үгүй юу гэдгийг бодитойгоор үзэх ёстой. Хүн амын мөнгөн орлогыг нэмээд яваад байдаг. Хамгийн гол нь цаана нь хүн амын бодит орлогыг тооцсон ийм механизмыг төсөв дотор суулгаж өгөх цаг хэзээ вэ гэдэг асуудал хамгийн гол болоод байгаа юм. Яах вэ, өнөөдөр бол бид энэ тэнцвэржүүлсэн орлогоос нэм л гэж байна. Яг нарийндаа тэнцвэржүүлсэн орлого гэдэг маань олон жилийн дунджаас дээшээ гарсан орлогоороо хуримтлал бий болгосон байгаа байх л даа. Одоо зүгээр би тэр асуулт дээр асуух гээд амжиж чадаагүй. Хичнээн төгрөгийн хуримтлал байдаг юм бол? тэнцвэржүүлсэн орлогоос олсон хуримтлал гэж нэг юм байх ёстой. Хуучин төсвийн хууль дотор суулгаад өгсөн. 

Нөгөөтэйгүүр бид хариуцлага гэж асуудал ярихгүйгээр энэ их амжилтад хүрэхгүй дээ. дахиад энэ юмны хөөрөгдөл, энэ бензиний хөөрөгдөл, хариуцлага тооцоогүй явж байгаа. Эрүүгийн хариуцлага тооцсон хүн байхгүй, шоронд хийсэн хүн байхгүй, дахиад л хэдэн сарын дараа энэ хавар, ялангуяа энэ өргөн хэрэглээний бараанууд хэдхэн олигопол ийм бүтцэд очсон байж байгаа. Талхны үйлдвэрийг хараад үз. Гурилын том комбинатыг хараад үз. Мах импекс гээд энэ хэдэн том үйлдвэрүүд чинь хэдхэн хүний гарт байж байгаа. Тэгэхээр хэдхэн хүн тоглох боломж нь байсаар байхад бид нар өнөөдөр цалин, тэтгэврийг нэмнэ гээд яриад байгаагаас биш, үүний үр үндсийг тасал чадаагүй байж байгаа. Тийм учраас хэдхэн хүний гарт өргөн хэрэглээний барааны үнэ дээр бараг хяналт тавих бололцоотой, үгсэн хуйвалдах бололцоотой, нөгөө үгсэн хуйвалдвал 6 хувиар торгоно гэсэн нөгөө Өрсөлдөөний хууль маань яагаад хэрэгжихгүй байгаа билээ? Тэгээд сая 10-н хэдэн, 10-н хэдэн тэрбум төгрөгөөр торгоно гэсэн чинь өгөхгүй л гэж байна. Аваагүй л байгаа юм шиг байна. Тэгээд энэ шүүхэд заргалдсаар байгаад энэ хаврыг дуусах нь байна л даа. Тийм учраас энэ хууль дотор байгаа хэдэн механизмуудыг ашиглаад чангалаад, арга хэмжээ аваад, эрүүгийн хариуцлагад татахыг нь татаад, шоронд суулгахыг нь суулгаад, нэг томоохон. 

Д.Дэмбэрэл: Баярлалаа. Гишүүдийг оруулаарай. Санал хураалт явуулна. Гарсан гишүүдийг оруулъя. Завхан аймгийн Сонгино сумын иргэдийн Хурлын Төлөөлөгчид Улсын Их Хурлын чуулганы үйл ажиллагаатай танилцаж байна. Иргэдийн Хурлын Төлөөлөгчдөд ажлын амжилт хүсэн ерөөж байна. /Алга ташив./ З.Энхболд гишүүн 

З.Энхболд: Цалин гэдэг бол бүтээмжтэй шууд холбогддог л доо. Хөдөлмөрийн бүтээмж нэмэгдэж байж, илүү юм зарж байж, илүү орлого орохоор цалин нэмэгдэж болно. Бүтээмжийг нь тооцохгүйгээр нэмээд байгаа энэ их мөнгө бол олон зуун тэрбум төгрөг бол зөвхөн инфляцийг хөөрөгдөж байгаа. Тэгээд бид нар энийг чинь мэднэ шүү дээ. 2006 оны нэмэлтийн дараа юу боллоо. Тэгээд хуучин алдаанаасаа сургамж авахгүй, яг адилхан үйлдэл хийх гээд байгаа нь өөрөө үр дагавар нь хэцүү болно гэдгийг харуулаад байгаа юм. Хамаагүй ярьж байгаад олонхиороо цалингаа нэмээд явж болно л доо. Тэгээд үр дагаврыг нь хариуцах Засгийн газар, хариуцах нам байгаа учраас энэ шийдвэр бол гарах байх л даа. 

Тэгээд бид нарын төрийн албан хаагчдын цалинг хэдэн хувиар нэмж сонгуулийн PR хийсэн гэдгээр биш, хүмүүсийн бодит орлого өссөн үү, буурсан уу гэдгээр дүн тавина. Тэгээд бодит орлого нь өөрчлөгдөхгүй, ажил хийдэг нэг сая хүн байна. Зөвхөн 200-хан мянган хүний бодит орлогыг бид нэмж байгаа. Буцаагаад инфляциараа бүх хүнийхээ халааснаас мөнгө авч байгаа. Худалдан авах чадвар унана. Ийм л бодит шалтгаан байгаа учраас төсвийн ажлын хэсэг бол цалингийн нэмэлтийг 5 сар, 10 сар болгосон шүү дээ. одоо энэ аюул нь алга болсон. Сонгуулийнхаа амлалтыг биелүүлье. Инфляци бол болдгоороо л болдог юм байгаа биз. Цалингийн нэмэлт инфляци, цалингийн нэмэлт инфляци гэдэг гинжин урвалыг одоо бид нар эхлүүлэх гээд сууж байна л даа. Тэгээд Цагаан сарын дараа бол инфляци өснө. Тэр үед энэ нэмсэн нэмэлт бол утгаа алдана. Энэ нэмэлтийг байгаагүй байсан бол сайн байж гэдэг хүний тоо өснө. Тэгээд тэр үед өөрөө унасан хүүхэд уйлдаггүй гэдэг шиг битгий л одоо бол өөр хүнтэй хуваалцах зам байхгүй шүү дээ. цэвэр Ардын намын Засгийн газрын цалингийн нэмэлт байгаа. Уг нь хамтарсан байхдаа инфляциа барья гэж тохирсноос одоо ингээд буцаж байна л даа. 

Тэгээд энийг сануулж байгаагийн учир бол мөдхөн хэдхэн сарын дараа бид энэ инфляци гэдэг юмны савнаас нь гаргасны хариуцлагыг хүлээх хүн бол Ардын намын Засгийн газар, Ерөнхий сайд, Сангийн сайд нар нь, одоо энийг дэмжсэн гишүүд бол байна гэдгийг би протоколд үлдээлгэж байгаа юм. Би бол хувьдаа энийг бол дэмжихгүй байгаа. Цалин нэмэгддэггүй нэг сая хүнийхээ талд байя гэж шийдэж байгаа. 200-н мянган хүнийхээ төлөө байх уу, нэг сая хүнийхээ төлөө байх уу гэдэг сонголт нь миний өмнө байна. Тийм учраас би цалин нэмэгддэггүй сая хүнтэйгээ цуг байя, цалинг нь нэмдэггүй юм гэхэд инфляциар хүний түрийвчнээс мөнгө авахаа больё, автобусанд хүний халаас суйлдагтай яг адилхан шүү дээ. инфляци бол. бүх хүний халааснаас жигд гардаг мөнгө байгаа. Өөрт чинь 1000 төгрөг байсан бол маргааш нь 800 төгрөг болдог ийм зүйлийг инфляци гээд байгаа. 

Хоёрдугаар миний эсэргүүцэж байгаа шалтаг бол Сонгуулийн хуулийн 35.15 байгаа. Бүх юмаа тохирчихоод хууль нь батлагдаад, тэнд хийгдсэн цалингийн нэмэлт бол. 

Д.Дэмбэрэл: З.Энхболд 

З.Энхболд: Шинэ сонгуулийн хуулийн концепци, гарсан заалтууд бүгдээрээ сонгогчдод авлигал өгөхгүй байхаар заалтууд байгаа. 2011 оны 12 сарын 01-нээс өмнө батлагдсан төсвийн хууль бол сонгуулийн хуулийнхаа дагуу авлигал биш. Энэ бол бүх хүн батлагдсан төсвийн хуулийг энэ чигээрээ явна гэж тооцож байгаа. Гэтэл үүнээсээ нэмээд төрийн албан хаагч болгон сонгуулиас өмнө гурван наймын 24, 240 мянган төгрөгийн төлөвлөгдөөгүй байсан цалингийн нэмэлт хийх гээд байна. Тэгээд 200-н мянган хүнд. Энэ бол 35.15-д хамаарна гэж би үзэж байна. Ингэж үзэж байгаа гишүүд олон байгаа. Ингэж үзэхгүй байгаа гишүүд бол энийг батлах л байх л даа. Тэгээд бид дөнгөж сая гаргасан сонгуулийн хуулиа хүндэлмээр байгаа юм. Энэ танхимын гадна сууж байгаа. 

Д.Дэмбэрэл: Энхболд 

Н.Энхболд: Баярлалаа. Бид нар ерөөсөө төрийн хэмжээнд, улс төрийн хэмжээнд гаргаж байгаа шийдвэр бол дандаа сонголтууд л даа. Тэгээд л хэцүү эрсдэлтэй сөрөг үр дагавартай олон хувилбаруудаас хамгийн төгс төгөлдөрийг биш, хамгийн бага хор уршигтайг нь сонгоход бид нарын үйл ажиллагаа чиглэгдэж явж ирж байгаа. Одоо болтол тэгж явсан гэж ойлгож байна. Тэгээд өнөөдрийн гаргах гэж байгаа, бид нарын хэлэлцэж байгаа асуудал бол үүний л нэг хэсэг. Би тэр хамтарсан Засгийн газрын үед байхдаа шийдэж байгаад ажлаа хэрэгжүүлж үргэлжлүүлж байна гэж ярьсныг давтахаа больё. Ямар нэгэн сөрөг үр дагавар гарвал зөвхөн Хувьсгалт нам биш ээ, Ардын нам, энэ Ардын намын байгуулсан Засгийн газар бүх муу муухайг дангаараа үүрнэ гээд яриад байгаа эд нарыг бүгдийг нь орхиё гэж бодож байна. Энэ өөрөө улс төрийн тодорхой нөхцөл байдлын дундаас нийгмийн зөвшилцлийн хүрээнд гарсан шийдвэр. 

Тэгээд нийгмийн зөвшилцлийн үйл ажиллагаанд талуудыг би бүгдээрээ тийм хамгийн тэнэг улсууд гэж бас бодохгүй байна л даа. Үйлдвэрчний эвлэл ч тэр, ажил олгогчдын холбоо ч тэр, асуудлыг тал талаас нь ярьж байгаад, мэдээж тэр улсууд одоо цалин, хөлс ингээд нэмээд байвал инфляци тодорхой хэмжээгээр нэмэгдэнэ гэдгийг бид нарын хэнээс ч дутахгүй мэдэж байгаа ийм улсууд ороод гаргасан. Нийгмийн зөвшилцлийн хүрээнд гаргасан хамтын шийдвэрийг хэрэгжүүлэх гэж байгаа оролдлого. Тэгэхээр тэр энэ ажилд оролцсон талуудаа янз бүрээр хэлээд доромжлоод, тэрний гар, хөл энэ тэр гээд байх ч хэрэг байхгүй. Өөрсдөө өөрсдийгөө байгуулдаг, өөрсдөө удирдлагаа сонгодог, өөрсдөө шийдвэр гаргадаг, өөрсдөө толгойтой, өөрсдийн бодлоготой ийм улсууд гурван талаасаа ярьж байгаад хийсэн шийдвэрээ, хэлсэн тохирсон зүйлийнхээ дагуу хэрэгжүүлье гэж бид нар хийж байгаа ажил гэж ойлгож байгаа. Ямар нэгэн сөрөг үр дагавар гарвал энэ шийдвэрийг гаргахад оролцсон бүх хүмүүс анхнаасаа энэ шийдвэрийг гаргахыг шаардаж байсан, оролцсон учраас тодорхой хэмжээгээр ойлгож оролцсон байгаа. Тэрийг нь бас хэрэв тийм хариуцлага элдэв янзын асуудал гарвал яг хамт үүрэлцэх хуваалцах ёстой. Тэгэхгүйгээр бид нар цаашид энэ иргэний нийгмийг хөгжүүлэх, иргэний нийгмийн байгууллагуудыг шийдвэр гаргах үйл ажиллагаанд оролцуулах гэдэг юм уу, нийгмийн зөвшилцлийн хүрээнд аливаа ажил, үйл ажиллагаагаа шийдвэрлэж байгаа энэ тухай яриад хэрэг ч байхгүй. 

Бид нар ийм улс төрийн нөхцөл байдал хүссэн, хүсээгүй байдаг, тэрнээс үүдээд улс төрийн шийдлүүд, тэрнийг дагаад Засгийн газар, Улсын Их Хурлын үйл ажиллагаа шийдвэр гаргаж байдаг тохиолдлуудтай урьд өмнө ч зөндөө тохиолдож байсан, энэ удаа ч ингээд тохиолдож байна, цаашид ч ийм юмнууд гарах байх. Тэгэхээр би энэ талаас нь бодож энэ төсвийн тодотголыг хуулийнх нь дагуу нийгмийн зөвшилцлийн хүрээнд шийдсэн тохиролцсон зүйлийнхээ дагуу хийх нь зүйтэй гэж бодож байгаа юм. Манай бүлэг дээр ч ингэж ярьсан. 

Өчигдөр бид нар хоёр намын бүлгээс гарсан зөвшилцөөд уулзалдаад ярихдаа ч гэсэн, хуулийн хүрээнд хийе үүнээсээ өөр юм ярихгүй шүү гээд шийдсэн. Энийг ч бас дахин бодоод энэ ажлаа түргэн хийх хэрэгтэй байгаа юм. Хэрэв хийхгүй бол ямар үр дагавар гарах билээ, ямар байдалд байсан билээ гэдгээ бид нар бодох хэрэгтэй. Дахиад сануулахад иймэрхүү механизмаар дамжаад.

Д.Дэмбэрэл: Нэмээд гүйцээе. 

Н.Энхболд: Дахиад хэлэхэд, иймэрхүү нөхцөл байдлаас үүдээд шийдлүүд гарах тэр шийдлүүдээ хэрэгжүүлэх арга хэмжээ авах зүйлтэй бид нар Улсын Их Хурал ч, Засгийн газар ч цаашид зөндөө тулгарна гэж бодож байгаа. Энхболд гишүүний яриад байгаа, бид нар бүгд хоёулаа хамт сонгуулийн хуулийн ажлын хэсэгт ороод ажилласан л даа. Энийг сонгуулийн өмнө өгч байгаа хахуул гэж үзэх үү, эсхүл нийгмийн шаардлагаар бий болсон асуудлыг шийдвэрлэх гэж байгаа оролдлого гэж үзэх үү гэдэг бол хоёр тусдаа асуудал. Засгийн газрын хийж байгаа ажил нэг өөр. Сонгуульд оролцох гэж байгаа намуудын хийж байгаа ажил бас нэг өөр. Би бол ийм байр суурьтай байгаа. Намууд дангаараа санаачлаад үнэхээр тийм юм яриад байвал бас энэ талаас нь хандаж болно. Гэтэл энэ бол өөрөө намуудаас хамааралгүйгээр үүссэн нөхцөл байдлаас бий болж байгаа шийдвэр, үйл ажиллагаа учраас энийг бол сонгуулийн хуулийн тодорхой заалтуудаар шууд ойлгож холбох боломжгүй гэж бодож байна. 

Д.Дэмбэрэл: Ч.Сайханбилэг гишүүн
Ч.Сайханбилэг: Баярлалаа. Түрүүн яах вэ, асуулт асуухдаа үндсэндээ өөрийнхөө хэлэх гэж байсан саналыг хавчуулсан учраас надад бол би гишүүдийн хэлээд байгаа саналыг давхцуулж хэлэх хүсэл алга аа. Ер нь зүгээр бид нар ялангуяа энэ хууль тогтоох засаглал маань, парламент маань өөрсдөө энэ хууль гэдэг бүрэн утгаа маш сайн ухамсарлаж ойлгож байх ёстой. Бид нар нэг хууль гаргачихаад хоёр долоо хоноод тэрийгээ өөрчилдөг, дахиад төсвийн тухай хууль гаргачихаад хоёр сар хүрэхгүй тэрийгээ өөрчилж байна. Тэгээд энэ Их Хурал бол үндсэндээ бол урьд урьдах парламентуудаас энэ Их Хурлыг парламентыг хамгийн хүчгүй болгож харагдуулахад хамгийн хувь нэмэр оруулж байгаа ийм парламент болж байгаа. Нийгмийн зөвшилцөл хийсэн. Тийм учраас хуулиа өөрчлөх гэж байна гэж ярьж байна. Нийгмийн зөвшилцөл хийж болно. 

Гэхдээ нийгмийн зөвшилцлийг цаг хугацаанд нь хийх ёстой. Бид нар 12 сарын 01-ний дотор шинэ төсвийнхөө хуулийг баталдагийг Монгол Улс даяараа мэдэж байгаа. Тийм учраас энэ төр, засгийн бүх байгууллагууд 8 сарын 01-нээс авахуулаад, энэ бүх төсвийнхөө саналуудыг өгөөд явдаг. Амьдрал хэцүү байгаа, цалин нэмэх шаардлагыг бол бүгд ойлгож байгаа. Түүнээс биш, Алтан сарнай наадмын шагнал авчихаад, эсхүл Ардын намын санал ажлын хэсэг дээр унаад болохгүй учраас энэ санал бол эргэж хууль өөрчлөх хэлбэрээр орж ирж болдоггүй юм. Энэ нь өөрөө эргээд тогтвортой байдал. 

Манай хууль ийм өөрөө гууль болсон учраас аж ахуйн нэгж болгон өөрсдөө тогтвортой байдлын гэрээ байгуулахыг хүсэж байна. Яагаад гэхээр бид нар хуулиа дэндүү ийм байдлаар ханддаг байхгүй юу. Дэндүү дураараа өөрчилдөг, нэг нөхөр гарч ирээд, нэг жагсаал зохион байгуулаад, тэрний дагуу Их Хурал нь өөрөө бараг ингээд ээлжит бус юм шиг тархахынхаа өмнө Засгийн газрынхаа саналаар хуулиа өөрчлөөд сууж байгаа байхгүй юу. Тийм учраас энэ хардалт бол байнга байна. Энэ хардалтын маань үнэхээр пянг нь та бүхэн даагаарай гэж хэлэх гэж байгаа юм. 3 сарын 01-нээс, 5 сарын 01-нээс цалин хийгээд явахад Цагаан сарын өмнө гарах гэж байгаа энэ том инфляци болохгүй байж болох байсан. Одоо та нар үнэ хөөрөгд гэдэг дохиог шууд өгч байна аа. 

Тэгээд хариуцах эзэн байгаа гээд олон хүмүүс хэлж байна. Нөгөө тал ч гэсэн бид нар энийгээ хийнэ гэдгээ хэлье. Нийгмийн зөвшилцөл бүрэн утгаараа бас явагдаагүй. Хамтарсан Засаг гээд түрүүн олон гишүүд хэлээд байгаа. Сангийн сайд үүний эсрэг байсан. Яг хамгийн сүүлд Ганди сайд, Ерөнхий сайд хоёрыг хэлэхэд өөрөө байгаагүй. Гэхдээ яах вэ, хамтарсан гэдэг цаг хугацааны тэр юугаар бол асуудлыг ярьж болох байх. Гэхдээ байр суурь бол эсрэг байсан шүү. Энийгээ бол хэлэхгүй бол болохгүй. ажлын хэсэг одоогийн Сангийн сайд ажлын хэсгээ ахлаад ажиллаж байсан. Ажлын хэсэг бол муу ажилласан байна гэдэг харагдаж байгаа. Зүгээр одоо ингээд татварынхаа нэмэгдлүүдийг хийгээд баазаа нэмээд, орлогоо олоод, 173 тэрбумыг гаргана гэж үзэж байвал ажлын хэсэг муу ажилласан юм байна. Яагаад 12 сарын 01-нд энэ нэмэлт орлого бий болгож чадаагүй юм бэ? Одоо ингээд нэг юу орж ирэнгүүт шууд бид нар орлогоо нэмээд, тэгээд зарлагаа цалин дээрээ нэмэх энэ асуудлаа шууд оруулаад ирж байгаа байхгүй юу. Цааш цаашдаа ингэж болохгүй ээ. Энэ бол хамгийн эхний бөгөөд эцсийн прецедент байгаасай гэж үнэхээр хүсэж байна. 

Их Хурал төсөв тогтоох Үндсэн хуулиар олгогдсон онцгой эрх мэдлээ хугацаанд нь хийх ёстой. Хугацаанд нь бас ашиглаад төсвийн хууль бол хууль шиг хууль байх ёстой. Тодотгол хийх энэ үндэслэл бо өнөөдрийнх шиг ийм үндэслэл бол байж болохгүй ээ. Нийгмийн зөвшилцөл цаг хугацаандаа явах ёстой. Сонгуулийн өмнө Их Хурал зөөлөн чихтэйг далимдуулж ингэж хийж болохгүй ээ гэж ингэж хэлмээр байгаа юм. 

Чөтгөрийн тойрогноосоо гарахын тулд цалин нэмэх аргаар чөтгөрийн тойргоос гарч болохгүй ээ. Ажил олдохгүй байна. тэгээд юмны үнэ нэмэгдлээ. Юмны үнэ нэмэгдэхээр нь цалинг нь нэмье. Тэгээд яг энэ процесс дахиад үргэлжлээд ингээд Солонгос бол эд нар бол чөтгөрийн тойргоосоо эдийн засгийн том бодлого хийж байж гарсан. Бид нар бол дандаа амь тариа хийдэг энэ аргаараа 20 жил явж ирж байна. Асуудлаа уг сууриар нь тавихгүйгээр ингэж жижигхэн жижигхэн сэхээн амьдруулахын үйл ажиллагаа явуулж болохгүй ээ гэж хэлмээр байна. 

Д.Дэмбэрэл: Баярлалаа. Гишүүд үгээ хэллээ. Гишүүд суудалдаа сууя. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн нэг дэх хэлэлцүүлэг дууслаа. төслүүдийг хоёр дахь хэлэлцүүлэгт шилжүүлэхээр Байнгын хороодод шилжүүллээ. 

Дараагийн асуудалдаа оръё. Зарим Байнгын хорооны бүрэлдэхүүнд өөрчлөлт оруулах тухай асуудлаа ярья. Монгол Улсын Их Хурлын тухай хуулийн 22.2-т, ажлын хэсэгт баярлалаа. Тэр төсвийг Байнгын хороодоор хэлэлцүүлэх үед та нар шуурхайхан шиг оролцоод, хариултуудыг нь өгөөд, асуудал шийдэхийг түргэтгээрэй. 

Засгийн газрын гишүүнээр томилогдсон бол нэг Байнгын хороонд харъяалагдана гэж заасны дагуу Улсын Их Хурлын гишүүн Дашдорж, Хаянхярваа, Энхбаяр нар зарим Байнгын хорооны бүрэлдэхүүнээс чөлөөлөгдөх шаардлагатай болсон. Улсын Их Хурлын гишүүн Болд, Гансүх, Ламбаа, Баярцогт, Баттулга нар Засгийн газрын гишүүнээс чөлөөлөгдсөн тул хоёр дахь Байнгын хорооны бүрэлдэхүүнд орж ажиллах шаардлага гарсан. 

Үүнтэй холбогдуулан бүлгүүдийн өгсөн санал дээр түшиглэсэн Улсын Их Хурлын тогтоолын төслийг та бүхэнд танилцуулъя. 

Зарим Байнгын хорооны бүрэлдэхүүнд өөрчлөлт оруулах тухай 

Монгол Улсын Их Хурлын тухай хуулийн 7 дугаар зүйлийн 7.1.7 дахь заалт, 22 дугаар зүйлийн 22.1, 22.2 дахь хэсэг Улсын Их Хурал дахь Монгол Ардын Хувьсгалт намын бүлэг, Ардчилсан намын бүлгийн саналыг үндэслэн Монгол Улсын Их Хурлаас ТОГТООХ нь: 

1.Улсын Их Хурлын гишүүн Зандаахүүгийн Энхболдыг Аюулгүй байдал, гадаад бодлогын байнгын хорооны, Улсын Их Хурлын гишүүн Цэдэвийн Дашдоржийг Нийгмийн бодлого, боловсрол, соёл, шинжлэх ухааны байнгын хорооны, Улсын Их Хурлын гишүүн Дүрзээгийн Одхүүг Төрийн байгуулалтын байнгын хорооны, Улсын Их Хурлын гишүүн Дамдингийн Хаянхярвааг Төсвийн байнгын хорооны, Улсын Их Хурлын гишүүн Жадамбын Энхбаярыг Хууль зүйн байнгын хорооны бүрэлдэхүүнээс тус тус чөлөөлсүгэй. 

2. Улсын Их Хурлын гишүүн Лувсанбалдангийн Болд, Лүймэдийн Гансүх, Дүрзээгийн Одхүү нарыг Аюулгүй байдал, гадаад бодлогын байнгын хорооны, Улсын Их Хурлын гишүүн Самбуугийн Ламбааг Нийгмийн бодлого, боловсрол, соёл, шинжлэх ухааны байнгын хорооны, Улсын Их Хурлын гишүүн Зандаахүүгийн Энхболдыг Төрийн байгуулалтын байнгын хорооны, Улсын Их Хурлын гишүүн Халтмаагийн Баттулгыг Төсвийн байнгын хорооны, Улсын Их Хурлын гишүүн Сангажавын Баярцогтыг Хууль зүйн байнгын хорооны гишүүнээр тус тус баталсугай. 

Энэ тогтоолыг 2012 оны 02 дугаар сарын 08-ны өдрөөс эхлэн дагаж мөрдсүгэй гэсэн тогтоол танилцуулж байна. 

Асуух асуулт байхгүй биз дээ? гишүүд өөрсдөө зөвшөөрөөд, хоёр бүлэг зөвшөөрөөд оруулж байгаа. Байхгүй байна. Тогтоолын батлах санал хураалтыг явуулъя. Энэхүү тогтоолыг баталъя. 

48 гишүүн санал хураалтад оролцож, 38 гишүүн зөвшөөрч 79.2 хувийн саналаар тогтоол батлагдлаа. 

Миний сая уншсан тогтоол дээр редакцийн буюу эцсийн найруулгын саналтай гишүүн байна уу? Би хугацааг уншсан. Өнөөдөр 02 сарын 08 гээд. 

Гишүүд ээ, одоо өнөөдөр бидэнд бас нэлээн ажил байна. Байнгын хороодын ажлын хуваарь гарсан байгаа. Хууль зүйн байнгын хорооны хуралдаанд 14.00 цагаас “А” танхимд, Эдийн засгийн байнгын хорооны хуралдаан 14.00 цагаас “Б” танхимд, Төсвийн байнгын хяналтын дэд хорооны хуралдаан 14.30 цагаас “В” танхимд, Төрийн байгуулалтын байнгын хорооны хуралдаан 15.00 цагаас “А” танхимд, Байгаль орчин, хүнс хөдөө аж ахуйн байнгын хорооны хуралдаан 15.00 цагаас “Б” танхимд, Нийгмийн бодлого, боловсрол, соёл, шинжлэх ухааны байнгын хорооны хуралдаан “Б” танхимд 16.00 цагаас, Аюулгүй байдал, гадаад бодлогын байнгын хорооны хуралдаан 16.00 цагаас “В” танхимд хуралдана. Мөн Төсвийн байнгын хорооны хуралдаан 17.00 цагаас “А” танхимд дахин хуралдана. Энэ төсвийн асуудлыг хэлэлцэнэ. 

Байнгын хороодын хуралдаанаар хэлэлцэх асуудал ойлгомжтой байгаа. Төсвийн хоёр дахь хэлэлцүүлэг, Байнгын хороодын бүрэлдүүлэх болон Байнгын хороодын дарган нарыг сонгох асуудал байгаа. Гишүүдийг Байнгын хорооны хуралдаанд оролцохыг уриад завсарлага. 

Хуралдаан 12 цаг 40 минутад өндөрлөв.

Соронзон хальснаас буулгасан: 

ХУРАЛДААНЫ ТЭМДЭГЛЭЛ

ХӨТЛӨГЧ

